
   «Çынсем пĕлтернинчен мар, хамăр куçпа хамăр курнине калатпăр: 1941 çулхи кĕркунне, фашистсем Мускава илме пĕтĕм вăйран тăрăшнă вăхăтра, Хĕрлĕ Çара, Совет халăхне питĕ йывăр килчĕ. Ун чухне фашистсем Мускава пĕкĕ пек çавăрса илчĕç. Анчах эпир парăнмарăмăр. Аслă Октябрь революци ячĕпе, ноябрĕн çиччĕмĕшĕнче, пирĕн йăлари парад иртрĕ. Парад хыççăнах çарсем тăшмана хирĕç ыткăнчĕç. Пирĕн вăя кăтартакан уявра пулнисем кăна мар, утса-виçсе тухма çук сарлака çĕршывăн пĕтĕм вырăнĕсенчен халăх хускалчĕ. Мускав ĕççыннисем те, тăшмана тытса чарас тесе, çĕрне-кунне пĕлми ĕçлерĕç, чаплă хула йĕри-тавра çĕлен шуса тухайми, хура курак вĕçсе каçайми хурçă карлăк турĕç».

Çакăн пек каласа пачĕ пĕрре юлташĕсене Мускав çынни. Эпир ун чухне, хальхи пекех, хамăра хамăр Мускав çынни тесе шутлаттăмăр, шутлаттăмăр та — çĕр-шыв чĕришĕн пурнăçа хĕрхенми çапăçма хатĕр тăраттăмăр.

Малалла тепĕр юлташ сăмах хушрĕ. Октябрь уявне тĕп тăвас, унтан Мускав керменĕсенче, Кремльте Çĕнĕ çула хаваслăн ирттерес тесе сĕмсĕрленнĕ фашистсем, терĕ вăл. Раççейĕн куç виçейми уй-хирĕсенче, аслă та чаплă хули-ялĕсенче юхнă юна шурă юр витĕ, юн юра хĕретни те тепре юр çусанах куçран çухалĕ. Ишĕлмесĕр юлнă пысăк çуртсен йăлттам залĕсенче, çав вăхăтра, вăрăм та сарлака сĕтелсем хушшипе ларса-тăрса тухнă шавлă ушкăнра, шампански тултарнă кĕленче пăкки маччана çитсе шаплатĕ. Нимĕç офицерĕсемпе салтакĕсен — ариецсен — «таса» юнĕ вырăнне урайне эрех юхĕ; Берлинра фраусемпе фрейлинсем упăшкисенчен, каччисенчен ытарайми парнесем — сувенирсемпе теттесем — кĕтсе, сăвăнса, сиккелесе çӳрĕç. Чим, кун çинчен шухăшласан, вĕсен ӳт-тирĕ чĕтренсе илнĕ. Хăвăртрах çĕнтересчĕ, тенĕ вĕсем, никама хĕрхенми вĕлересчĕ, нимĕне хĕрхенми пĕтересчĕ, хăвăртрах Мускав хулине кĕрсе каясчĕ.

Мускав, Мускав! Ĕмĕрсем тăршшинче мĕнле кăна усал тăшман парăнтарас-шăн пулман ăна! Мускав — тăшмансемшĕн тесен — нимле шăлпа катайман хурçă мăйăр пек ют шăлсене хăй шатăртаттарнă. Çакă асар-писер хăрушă вăрçăра та çаплах пулса тухрĕ. Тăшман хăй ахăрса килнĕ еннелле, каялла, тупăран персе кăларнă пăрçа пек, сирпĕнчĕ, сапаланчĕ. Тăшманăн Мускава илес ĕмĕт-шухăшĕ, унтан пĕтĕм Раççей пуянлăхне алла илес ĕмĕчĕ хăмпă пек шаплатрĕ, хĕлле çил çинчи çурта пек лĕп сӳнчĕ.

   Игнатий Алексеевич Гурьянов хăйĕн отделенийĕпе ăçта çитсе ӳкнине, йĕри-тавраналла тем тери тинкерсе пăхсан та, ниепле ăнланаймарĕ...

Вĕсем малтан, чугун çул çинчи пĕчĕк станцăран тухсан, машинсем çӳресе якатнă такăр çулпа сехете яхăн утрĕç. Батальон ун чухне пĕрлеччĕ. Тĕттĕм пулса çитменччĕ-ха, юр витнĕ шурă хир тăрăх куçа инçете ывăтма пулатчĕ, анчах ăна аяккарахри пĕр-пĕр ял, ун çумнерехри пĕчĕк вăрман кăна курăнкалатчĕ. Çывăхра е умрах вичкĕн çил вĕрнипе çара тĕмсем вĕлтлететчĕç, ыраттарнăран йынăшнă пек пĕр сӳлететчĕç, пĕр шăхăратчĕç. Кăчăрт-кăчăрт ура сасси хăлхаран каймарĕ. Хутран-ситрен хамăр самолетсем, сывлăшра вăрахă тăсăлакан шăй-шай та кĕрлев хăварса, аялтанах вĕçе-вĕçе иртрĕç. Таçтан аякран тупă кĕмсĕртетни илтĕнкелерĕ. Ытти чух — лăпкă, шăп. Халиччен фронтра пулса курман çынна кунта пĕрттех те вăрçăри пек туйăнас çук.

Çанталăк тĕттĕмленсе çитеспе колонна пĕчĕкленчĕ. Вăл ĕнтĕ пуçĕнчен тытăнса вĕçне çити куçа курăнакан пулчĕ. Кăна Гурьянов сержант та, уйăх маларах кăна окопра ларнăскер, тӳрех ăнланса илеймерĕ, ыйтас — çавна та пĕлмест теесрен именчĕ. Вĕсем çуна çулĕпе, икшерĕн юнашар тăрса, пĕр ял еннелле утса кайрĕç. Халь ĕнтĕ кăчăрт-кăчăрт ура сасси мар, салтаксем хашкаса сывлани илтĕнерех парать: ура чавтарса утма йывăр, вăхăт-вăхăт ӳпĕнсе талпăнма тивет.

Пӳртсемпе хуралтă пеккисем унта-унта çеç юлкаланă яла кĕрсен кăшт сывлăш çавăрса илетпĕр тесе ĕмĕтленнĕччĕ, анчах чарăнса тăма памарĕç. Ĕнтĕ тĕттĕм пулса çитрĕ, куç вун-вун пилĕк хăлаçран ытла курайми те пулчĕ, вĕсене ку таврана хăнăхса çитнĕ пĕр палламан боец ертсе кайрĕ. Çын кăна çӳренĕ сукмак пеккипе юр ашса тапаçланчĕç-тапаçланчĕç те умлăн-хыçлăн траншейăна пырса кĕчĕç.

— Çитрĕç! — илтĕнчĕ тĕттĕмре. — Çак сивĕ нӳхрепрен тухасса сунманччĕ. Иртĕр, тăванăмсем, шаларах. Килнĕшĕн тавтапуç!

Гурьянов тинех ăнланчĕ: вĕсем иккен кунта ыттисене, траншейăсенче пайтахранпа тăракансене, улăштарма килнĕ. Вĕсене те çапла, пĕр уйăха яхăн нимĕçсемпе çамкапа-çамка тенĕ пек траншейăра, сивĕре ĕнтĕркесе тăнă хыççăн, ыттисем килсе улăштарнăччĕ. Акă халь каллех кунта тăмалла. Вырăнĕ ĕлĕкхи мар, урăх çĕрти. Кунта тăнă салтаксем çав тери ывăннă пулмалла, аран-аран хускалаççĕ. Калаçмаççĕ.

— Асту, — терĕ çеç Гурьянова кунтан каякан отделени командирĕ, пулемет лартмалли вырăна кăтартса. Çийĕнчех карттă кăларса ăна çутатрĕ. — Нимĕçсем аквĕтлĕх кĕтессинчен ытларах переççĕ (пени хăрушă мар, кӳтнĕ пӳрне çамкаран çапаймасть). Çутăлсан хăвах курăн, ориентирсем — хут çинче. Халлĕхе пулеметăра пирĕнни пек лартăр.

Унтан вăл телей сунчĕ те хăйĕн тытăнса юлкаланă салтакĕсене Гурьянов отделенийĕ килнĕ траншейăпа ертсе кайрĕ. Унтан взвод командирĕ çитрĕ, вăл боецсене ăçта-ăçта тăратнине тĕрĕслерĕ. «Пурте йĕркеллĕ пултăр, Игнатий Алексеевич, — терĕ вăл, Гурьяновран нумай çамрăкскер. — Шанатăп. Тата кăшт систерме те пултаратăп: кунта эпир нумай тăрас çук пек туйăнать. Чипер юл!»

Вăл кайсан Гурьянов сержант пулемет патĕнчи пусма-картлашка çинче пĕр вăхăт хушши тĕттĕмелле пăхса тăчĕ, кунта нихăçан та пулса курманскер, хăйсем ăçта «килсе ӳкнине», паллах, ниепле пĕлеймерĕ. Леш енчен пемеççĕ. Хутран-ситрен кăна ракета хыççăн ракета пĕлĕтелле шăхăрса вĕçет, вара хир пĕр самантра кăвак çутăпа çуталать, вĕтлĕхпе тĕмсем тата кукăр-макăр сăрт пек кĕрт курăна-курăна каять. Çутă сӳнсен, куç хуралать, таврара нимĕн курăнми пулать.

Отделенийĕн кăшт канса, ăшăнса илме блиндаж пекки пур иккен, ун варрине пĕчĕк тимĕр кăмака лартнă; вутти-шанкине, апачĕ-çимĕçне, хаçат-журналсемпе çырусене кашни каç кунтисем ялтан иле-иле килнĕ. Салтак кирек ăçти пурнăçа та хăвăрт хăнăхса çитег. Гурьянов пăртак канма-ăшăнма тесе блиндажа кĕчĕ, вут чĕртсе янă кăмака умне аллине тăснăччĕ ĕнтĕ, унта тăваттăн-пиллĕкĕн такамсем, çийĕсене шурă плащ-палатка уртнăскерсем, кĕрсе тăчĕç. «Разведчиксем», — шухăшларĕ сержант, анчах ыйтма ĕлкĕреймерĕ.

— Саперсем эпир, — терĕ пĕри, аллисене тӳрех тимĕр кăмака çине тытса. — Пурнăçра пĕрре йăнăшакансем. Сирĕн пата ĕçе кĕрĕшме ячĕç. Вĕсене малалла кайма çул кирлĕ, терĕç. Тĕрĕс. Çитет каялла чакма.

— Чакмалли çул та çук, — хушса хучĕ тепри. — Хыçра — Мускав!

— Тĕрĕс сăмах! — кукленсе ларнă çĕртен тăчĕ Гурьянов. — Шухăшăмăр пурин те пĕр: Мускав!

Унтан взвод командирĕ килсе кĕчĕ. Калаçса татăлчĕç. Саперсем траншейăран уçă хире тухаççĕ, нимĕçсемпе перкелешме тивсен, вĕсене пĕтĕм взводăн пулăшмалла пулать.

Акă, саперсем, бруствер урлă упаленсе каçса, пĕрерĕн-пĕрерĕн хире шуса тухрĕç, унталла-кунталла уйăрăлса кайрĕç, куçа курăнми пулчĕç. «Тĕлĕнмелле хăюллă çынсем! — шухăшларĕ Гурьянов сержант, каллех пулемет умĕнче тăраканскер. — Тăшман патнелле, вилĕм еннелле шăваççĕ, унта çынна вĕлерме, танксене тытса чарма вăрттăн хунă япаласене юр айĕнчен кăлараççĕ, йĕплĕ пралука касаççĕ».

Унăн шухăшне ракета татрĕ. Сержант, хăй ăçта тăнине манса, малалла куçне чарса пăхрĕ. Нимĕн те курăнмарĕ. Саперсем ăçта? Шурă хир, лешсем нумай пулмасть çутатнă чухнехи пекех, кĕртсемсĕр пуçне, тип-тикĕс курăнса каять. Ракетăсем сӳнчĕç те, хир паçăрхинчен ытла тĕттĕмленчĕ. Гурьянов палламан юлташĕсем çара хирте хырăмпа шуса çӳрени çинчен шухăшларĕ те чĕри хыттăн тапнине сисрĕ. Вăхăт чарăнса ларнăн туйăнчĕ. Акă тинех саперсем ура çинчех килни курăнса кайрĕ, пĕрин хыççăн тепри траншейăна сиксе те анчĕç. Сержанта чун кĕчĕ тейĕн.

— Çул уçă, — терĕ вĕсенчен пĕри взвод командирне. — Курăр ирхине: çул икĕ енне маяксем лартса хăвартăмăр. Вĕсенчен аяккалла пăрăнма юрамасть...

Вĕсем кайрĕç.

Унтан вара!.. Унтан вара, тул çутăлнă-çутăлман, сасартăк, пĕр харăссăн-харăс, хир-улăх, таçти вăрман, çĕрпе тӳпе — пĕтĕм йĕри-тавралăх хăрушшăн улама, хаяррăн шартлатма тытăнчĕ, унта та кунта ярăм-ярăм вутпуççисем (Гурьянова вĕсем çаплах курăнчĕç) çиçĕм пек хăвăрт таçталла вĕçеççĕ. Пĕтĕм ӳт-пĕве чĕтрентерекен хулăн-хулăн сасă, чуна кайса тивекен çухрав пуç çийĕнчех çакăнса тăнăн туйăнса каять.

Анчах умна, йĕри-тавраналла ним ӳкмест, çынна та нимĕн ураран ӳкермест кунта. Эппин, нимĕçсем мар, хамăрăннисем вĕсене хăйсене ăшалантараççĕ! Эппин, вăрçă хирĕнче вĕсем мар, эпир хыттăн калаçатпăр? Чĕре кăртлатать, анчах хăранăран мар, савăннăран.

Сисмесĕрех тул çутăлчĕ. Аялтан юхакан сăрă пĕлĕтсем таçта иртсе кайрĕç, сирĕлчĕç. Тӳперен хĕллехи шуранка хĕвел курăнчĕ, ун çутинче юр пĕрчисем ылтăнăн-кĕмĕлĕн йăлтăртатрĕç. Куç умĕнче таçтан инçетрен аслă хир алă тупанĕ çинчи пек курăнса выртать, аяккарах хура вăрман палăрать. Çĕршыв тени хĕл варринче те ытарайми илемлĕ!

Тахăш вăхăтра-çке Саша Казаков — отделенийĕн чи çамрăк боецĕ — бруствер умĕнче ларакан темле йывăç тăррине хăпарса кайнă та унтан аллипе сулкаласа кăшкăрать:

— Эх, эсир курмастăр! Сылтăмра хирпе танксем иртеççĕ. Хамăр танксем! Тем чухлĕн, вĕçĕ-хĕррисĕр! Эппин, тапрантăмăр! 

Гурьянов ăна, анма хушса юнасшăнччĕ, анчах çав самантра Казаков хăй юр çине патлатса ӳкрĕ. Мĕн пулчĕ? Сержантăн сехри хăпса тухрĕ тейĕн. Нимех те мар иккен — çамрăк боец, турат хуçăлнăран çĕрелле чикеленнĕскер, йăл-йăл кулкаласа, аллисемпе хаваслăн сулкаласа, вĕсем патнелле пырать. Пурте ахăлтатса кулса ячĕç, анчах сасартăках тăп чарăнчĕç; сывлăшра пĕр тăтăш вăйлă кĕрлев илтĕнсе кайрĕ: хамăр самолетсем! Бомба тиенĕскерсем, вĕсем хĕвеланăçнелле вĕçеççĕ, çийĕнче сыхлавçисем вылянкалаççĕ, калăн, лĕпĕшсем! (Гурьянов хăйĕн танлаштарăвĕпе кăмăлсăр пулчĕ.) Лĕпĕшсем сана! Маттурсем! Çывăхрах тата пĕр çул çинче иртсе пĕтми машинсем курăнчĕç, çуран çарсем...

— Тапрантăмăр!

Хăлхана те илтĕнчĕ, те илтĕнмерĕ çак команда, анчах пурпĕрех ăна чун илтнĕн туйăнчĕ...

Вĕсем «вăхăтлăх чикĕ» урлă каçса кайнăранпа — çамрăккисене урра! кăшкăрмасăр каçни кӳрентерчĕ — кун иртрĕ.	

— Тăшманпа курнăçса «калаçмасăр» кун иртрĕ, — терĕ тахăшĕ, анчах çав кулăша, çанталăк каллех ахăрма тытăннăран, никам та илтеймерĕ.

Батальон лăпкăнах тенĕ пек малалла çул тытрĕ. Анчах унăн командирĕ малтан та хыçалтан, сылтăмран та сулахайран килекен хыпарсăр пĕр самант тăмасть тейĕн: разведкăпа дозор яланах çивĕч хăлхаллă, витĕр куçлă.

Гурьянов сержант та çавна лайăх чухлать, çавăнпа унра шиклев-мĕн çук. Çунашка çинче унăн ăшă чехол тăхăнтарнă «Максимĕ» лăпкăн ларса пырать.

Çеçенхирте, такама е темĕне çилленнĕ пек, урса кайса çил вĕрет, юра арçури пек арăш-пирĕш тустарать, куç курми тăман вĕçтерет. Ура çул хыттине пăртак туйсан, пуçа пĕшкĕртсе те пулин малалла тапаçланатăн-ха, çултан кăшт пăрăнсанах, пĕç тĕп таран юр ăшне путатăн, вара çак тамашара, пăтăрмахра — кутсăр-пуçсăр çил-тăманра, чуна сехĕрлентерсе, таçта амака аташса каяс хăрушлăх куç умне килсе тухать. Юрать-ха, юлташусем чавсапа чавса тенĕ пек ху çумăнтах, вĕсем сана тĕттĕм те сивĕ тамăка пăрахса хăварас çук. Юрать-ха, сире туллатнă кĕске кĕрĕк, пуçунта асар-писер çил-тăман витерейми хăлхаллă çĕлĕк, урунта ăшă кăçатă, аллу çăм алса ăшĕнче — шăнса хытса выртас хăрушлăх çук. Хырăм тутă. Пуçра пĕртен-пĕр шухăш: çĕнтерсе каясчĕ! Эппин, малалла!

Йывăрне пурпĕрех калама çук йывăр. Винтовка е автомат хулпуççие пуснăçем пусать, ăпăр-тапăр тултарнă хутаç çурăма пĕшкĕртнĕçем пĕшкĕртет, пĕчĕк кăна патронташ е диск, е тата пĕçĕрен çапса пыракан мур кĕреçи — мĕн кăна тиемеççĕ салтак çине! — йывăрланнăçем йывăрланаççĕ. Чăтăмлă çамку санăн хирĕç çапса çăвакан юрпа мар, тарпа йĕпенет, хутран-ситрен, аллуна алсаран кăларса, питне-куçна шăлса илме тивет.

Пĕлĕт кăштах уяртинччĕ, уйăх çути пулинччĕ! Çук, вăл халĕ кирлĕ мар кунта. Тĕттĕмлĕх вăхăтлăха лайăх, малалла утма шанчăклă. Хир куçлă, теççĕ. Ют куçсем сана çутăра аякранах асăрхама пултараççĕ, пуçу çине бомбăсем тăкăнма тытăнаççех вара. Халĕ пĕлĕтпе тавралăх шăп. Çил шăхăрни нимех те мар вăл, чуна çӳçентермест, тĕттĕме куç хăнăхать ăна, çывăхрине куратăн, çынна кĕлеткинчен, сассинчен паллатăн. Эппин, васкар!

— Сержант, — илтĕнчĕ шăппăн, — тыттар кантрине, пар хам сĕтĕрем малалла. Ывăнтарать, мур илесшĕ!

— Мур илесшĕ мар вăл, юта чикелентересшĕ. Сăмаха ăна, пуля пекех, тĕрĕс персе ярас пулать, тăванăм... Çывăхрах сăрт пулмалла, унта улăхса çитсен, çуна çине ларатăн та, ассăр ача чухнехи пек, вĕçтере паратăн анаталла. Çапла-и? Эсĕ чее иккен, ху ярăнасшăн.

— Ывăнтăн пулĕ тесе каларăм, сержант. Пулемет лартнă çунашка мар, ывăнсан пушăлла та йывăр. Кун пек çанталăкра аслă çул çине тухнă вăрă-хураха хĕрхенĕн.

— Пурне те йывăр. Леш аçа çапмансене çăмăл тетĕн-им пуç каснă пек тарма? Вĕсем пули-пулми вăрă-хурахран çĕр хут тискер. Вĕсене те хĕрхенмелле-и?

— Вĕсем тесен — çăва тĕпне! Анчах вĕсен илĕртекен тутлă шанчăк пур: килнелле васкаççĕ. 

— Пĕлме çук, çитсе ӳкейĕç-ши? Енчен, вĕсенченех хăш-пĕрисем тăван арăмĕсен кĕпи аркине курсан, эпир те часах хамăр мăшăрсене ыталăттăмăр.

— Маншăн пулсан, вĕсенчен пĕри те çитсе ан ӳктĕрччĕ килне, кунтах юр айне пултăр. Çав тери кураймастăп!

— Кам юраттăр! — Аçа çаптăр. Çук, хамăр çапатпăр!

Шăпланчĕç. Сăмах пине çитрĕ теççĕ кун пек чух. Анчах каламан шухăш та — сăмах. Пулемёт хунă çунашкине талпăнса туртса пыракан Гурьянов сержант та, Иван Петрович Савандеев та — хĕллехи уй варринче вĕçĕ-хĕррисĕр колоннăра ыттисемпе пĕрле тăрăшса утакансем — харкам хăй шухăшĕн ытамне кĕрсе ӳкеççĕ.

Иван Петрович - ăна, çулне шута илсе, хисеплесе, юлташĕсем çапла чĕнеççĕ — тăван ялĕпе килĕ-йышĕ çинчен шухăшлама пăрахнăн туйăнать, вĕсене калаçура асăнсах каймасть. Вĕсем çухрăмпа та, вăхăтпа та инçете тăрса юлнă. Хăй вăрçă çулĕ çинче мĕн тӳсни-курни вара асĕнчен тухмасть. Акă халĕ те вăл çунашкине мекĕрленсе туртса пыраканскер, нумай пулмасть иртнине тепĕр хут асне килчĕ. Çук, нумай пулмасть мар, иртни пĕр ĕмĕр туйăнать ăна. Куç умне вăрçăн малтанхи хăрушă кунĕ, пĕрремĕш тытăçу, хăра-хăра хамăр еннелле чакни е тарни — вăл та пулчĕ-çке! — Днепр, хĕрӳллĕ çапăçусем, хăюллă юлташĕсем, вĕсемпе пĕрле, Николай Гурьянов ертсе пынипе, тăшман ункинчен тухса, Мускав патĕнче хамăрăннисемпе пĕрлешни — пĕтĕмпех куç умне киле-киле тухрĕç. «Тĕлĕнмелле! — терĕ вара вăл хăй ăшĕнче. — Унта та Гурьяновчĕ, кунта та Гурьянов. Кĕтмен-туман çĕртенех тем те килсе тухать иккен пурнан пурнăçра. Хамăр енне каçнă-каçман, командирсене таçта ăсатрĕç, пире çавăнтах окопа тăратрĕç. Эпĕ ак Игнатий Гурьянов сержант отделенийĕнче пултăм тăтăм. Гурьяновсем иккĕш те маттур та ырă çынсем иккен. Шăпа вĕсен пурнăçне сыхласа хăвартăрах, вăрçă иртсен пурсăмăрăн та хамăр енче тĕл пулмалла пултăрах».

Гурьянов сержантăн отделенийĕнче, хăй калашле, кам кăна çук! «Миçемĕш Интернационал-ши эпир?» — тет вăл, кулкаласа, тепĕр чух. Авă, «йĕлтĕрччĕ кунта, йĕлтĕрччĕ!» тесе тарăхса юр ашакан çĕпĕр вырăсĕ сарă мăйăхлă Иван Ивасьев. Хушамачĕ çепĕç, хăй юман пек патвар. Нежин хулипе унти кил-йышне çăлăнăç кӳме васкакан украинец, хитре кĕлеткеллĕ Юрий Нестеренко. Тутар республикинче çуралса ӳснĕ сарлака хулпуççиллĕ Миша Бурундуков вырăспа çинçерех те йăрăс Юсуп Каримов тутар. Вĕсем пĕрне-пĕри янташсем теççĕ, пĕр-пĕринчен хăпмаççĕ. Вĕсем хушшинче Саяхинов хушаматлă уйгур та пурччĕ, анчах вăл çав шартлама сивĕре чăтаймарĕ: питне, алли-урипе тăм илтерсе пĕтернĕскере госпитале ăсатмалла пулчĕ.

Кампа кăна паллашмастăн фрюнтра.

Çак пĕчĕк ушкăнра тата тепĕр салтак пырать. Вăл — чи çамрăкки, Саша Казаков. Чăп-чăмăр питлĕ, кулса-çиçсе тăракан куçлă, пĕвĕ-сийĕпе лутрарах та çинçешкерех, хăй питĕ вăр-вар. Игнатий Гурьянов хăйĕн юлташĕсене, вĕсемпе нумаях та пулмасть тĕл пулнăран, пĕлсех каймасть, пĕр-пĕринпе калаçса ларма вăхăт та пулман вĕсен. Казаков çинчен кăна, хăй ачи пек туйăннăран-и, кăшт-кашт пĕлкелерĕ вăл. Саша иккен сакăр класс çеç пĕтернĕ, вăрçă пуçлансан килĕнчен тухса тарса, тепле майпа фронта çитнĕ çитнех. Ăна тытнă, çар училищине яма шутланă. Çук, Саша килĕшмен, унăн, халех алла пăшал тытса, тăшмана хирĕç çапăçас килнĕ. Гурьянов унпа мухтанать те, хĕрхенет те ăна...

 — Саша! — кăшкăрать Савандеев. — Лар «Макçăм» пиччӳ çине. Кан.

— Кӳр, хам сана туртса пырам! — илтĕнет Казаковăн хаваслă сасси.

Вĕсенчен пĕри те, Савандеевсăр пуçне, халиччен çапăçура пулса курман, тăшманпа куçа-куçăн тăман. Анчах Гурьяновăн Савандеевпа тăраниччен калаçса ларма вăхăт тупăнмарĕ те тупăнмарĕ. Ун чухне хаçатсем çине те сайра хутра çеç пăхкаланă. Пĕрре, каннă вăхăтра, вĕсем хушшинче тăшман ирсĕрлĕхĕ çинчен сăмах тухрĕ.

— Тĕлĕнетĕп, — терĕ хаçат тытса ларакан Бурундуков. — Вырăспа нимĕç салтакĕсем пĕрне-пĕри çапса е персе вĕлерни ĕмĕртенпех паллă. Мĕн тăвăн, вăрçи тăшмана вĕлерме хушать, тейĕпĕр. Анчах ак кунта çырнă пек, айăпсăр ачасене мĕншĕн вута пăрахмалла?.. — Çав тискерлĕх ниепле те вырăнаçасшăн пулман унăн çамрăк пуçне.

Ку сăмахсене илтсен, Петренко таçталла пăрăнчĕ, чĕри ыратса кайрĕ: унăн ашшĕпе амăшĕ, вĕсен çамрăк кине тăшман çавăрса илнĕ вырăна юлнă.

— Мĕншĕн хуласемпе ялсене, пĕтĕм пурлăха çунтармалла? Хăйĕнчен хăй пек тарăхса ыйтрĕ Ивасьев.

— Манăн ĕненес килмест! — пат татса каларĕ Бурундуков.

— Курăн-ха! — Савандеев ун енне пăхса кăшт кулса илчĕ. — Калаçма çăмăл. Чĕлхен шăмми çук, теççĕ.

Тен, çавăнпах-и, малалла сăмах вакласшăн пулмарĕ. Халь ĕнтĕ Гурьянов — отделени командирĕ кăна пулсан та, асли-çке! — чĕнмесĕр ларма пултараймарĕ ун чухне. 

— Пире, — терĕ вăл, — çава-çурлана пăрахса хĕç-пăшал тытма тиврĕ. Кĕтнĕччĕ те, кĕтменччĕ те кунçул çапла улшăнасса. Мĕн тăвăн, сан çиме усал тăшман хаяррăн тапăнчĕ пулсан? Ăна хирĕç хăюллăн тăмаллах, унсăрăн вăл сана хăвна мăйран пăвать е пĕрре куç хупса иличчен персе пăрахать, тертпе çĕкленĕ килне-çуртна вут чĕртсе çунтарса ярать, юратса çуратнă ачу-пăчуна вута пăрахать, савнă арăмпа хăй патне илсе кайса хăрхăм чура тăвать. Хăш ĕмĕрте, çĕр çинче ăçта пĕр-пĕр усал тăшман хăй хĕрхенӳсĕр çĕнтернĕ халăха ырă кӳни пулнă? "Ку вара, çав ирсĕртен ирсĕр Гитлер, Германишĕн чура пулма юрăхлисене кăна вăхăтлăха хăварса, ыттисене пĕтерме хура ĕмĕт тытнă. Совет халăхне хирĕç ĕмĕрте пулман асар-писер хăрушă вăрçăпа килчĕ...

Çакăнпа ун чухне вĕсен сăмах пĕтнĕ...

Хирте çаплах çил шăхăрать, тăман тустарать, пĕлĕт пĕтĕмпех сирсе сирĕлми хупланнă. Батальон куç курми çил-тăман витĕр, юр ашса, хĕвеланăçнелле каять. Хĕвел-анăçнелле! Çакă савăнтарать, вăй парать салтака.

«Малалла!» — илтĕнет пек хăлхана каллех чĕре сасси.

Батальон тул çутăлнă-çутăлман пĕр пысăках мар яла пырса кĕчĕ. Малтан янă дозор ялта тăшман тавраш çуккине пĕлтерчĕ. Чăн та, перкелешӳ пулмарĕ. Тарăн юр айне путса кĕнĕ пек пӳртсемпе хуралтăсем шартлама сивĕрен хăраса хутланнăн туйăнаççĕ. Сас-чĕвĕ илтĕнмест, мăрьесенчен тĕтĕм тухни курăнмасть, — ахăртнех, çыннисем тăван ялне тăлăха хăварнă-мĕн. Мăнтарăн ял! Яла пырса кĕнĕ-кĕмен куç акă мĕн курчĕ: укăлча хапхи пулнă е вăл пулмалли тĕлте икĕ çӳллĕ юпа ларать, юпаран юпана кашта тăсăлать, çав каштаран икĕ çын çакăнса тăрать. Вĕсем çумĕпе иртсе пынă чух хăшĕсем — ваттисем пулас — сăхсăха-сăхсăха илчĕç. Çакнисен кăкăрĕсем çине хăма çапса тем çырнине витĕртерех куçлă çамрăк салтак вуласа тăрать: партизан, партизанка. Вĕсенчен пĕри арçын, тепри хĕрарăм... Акă пушă урама тем тустарнă пек, унта-кунта пӳртсене е хуралтăсене вут-çулăм хыпса илни курăнса кайрĕ. Батальон командирĕ рота командирĕсене хăй патне чĕнтерчĕ те, лешсем васкаса салтакĕсене урамсемпе ертсе кайрĕç. Игнатий Гурьянов хăйĕн боецĕсемпе пулеметне ял вĕçне хатĕрлесе лартма приказ илчĕ.

Пулемета ял хĕрринчи хытă кĕрт çине хăпартма, чехолне хывса, юрпала хупласа лартма вăхăт нумай кирлĕ пулмарĕ вĕсене. Шуçăм килни палăрайман ирхине, çаплах вĕçтерсе юр çунă вахăтра пулемета темле витĕр куç та виç-тăват утăмран асăрхас çук. Ун хыçне Гурьяновпа Савандеев ӳпне тăсăлса выртрĕç, ыттисем ик еннелле хăйсемшĕн «йăва çавăрчĕç» — отделени «хăнасене», пуçĕсене кăтартас пулсан, кĕтсе илме хатĕр, пĕри те кунтан хирелле тухса тарма ан пултарайтăр.

Анчах мĕн пулса иртет-ха ку ялта? Урамăн тепĕр вĕçнелли пӳртсем çинче, виç-тăватă тĕлте, çулăм ялкăшни-варкăшни уççăнах курăнакан пулчĕ. Çулăм пĕлĕте çапать, ун айĕнче çын мĕлкисем чупкалаççĕ.

— Ялта, хамăр батальонсăр пуçне, пĕр чĕрĕ чун та çук пек, кам, эппин, пӳртсем çине хĕрлĕ автан ывăтать? — хăйĕнчен хăй тенĕ пек ыйтрĕ юнашар выртакан Бурундуков.

— Эх, эпир унта мар, сăмах хушрĕ ун çумĕнчи Каримов айванла, — çанçурăма та пулин пăртак ăшăтнă пулăттăмăр.

 — Хуп çăварна! — сиввĕн хирĕç тавăрчĕ тепĕр юлташĕ, сассинчен Ивасьев пулас. — Пушарта шӳтлемеççĕ, вăл яланах инкек. Тĕпсакайĕнче çуралса ӳснĕ-им, çавна та пĕлместĕн пулсан?



Гурьяновăн ку калаçăва хутшăнма вăхăчĕ пулмарĕ, урам леш вĕçĕнчен, пӳртсем ялкăшса çуннă енчен, сасартăк пăшал сасси, автомат тăрăлтатни илтĕнсе кайрĕ. Анчах перкелешӳ вăраха пымарĕ, тепĕр самантран ял каллех шăпланчĕ. Кăшт вăхăт иртсен вара Гурьянов отделенийĕ патнелле пӳртсем çумĕпе умлăн-хыçлăн темле хура мĕлкесем çывăхарни курăнчĕ. Чи малтан вĕсене çивĕч куçлă çамрăк Саша Казаков асăрхарĕ.

— Тем тесен те, нимĕçсем, — пăшăлтатрĕ вăл сержанта хăлхаран, тахăш вăхăтра ун çумне илтĕнми-курăнми шуса пырса, — Пĕрре... виççĕ... пиллĕк... Хыçалта татах пур-и. Тĕттĕм.

«Вĕсем ялтан тухса шăвăнасшăн, — шухăшларĕ хăй ăшĕнче Игнатий Гурьянов. — Хамăрăннисем пулсан? Çук! Тăшман! Мĕн тумалла? Перес — тĕл тума йывăр, перес мар — хамăра хупăрласа илме пултараççĕ. Тивсен тивĕ, тивмесен тивмĕ — сехрисене хăпартмаллах!»

— Чим, тăхтăр, сержант, — хальхинче хăлхара Савандеев сасси пăшăлтатрĕ. — Вĕсем тем шухăш тытнă пек туйăнать. Пăртак сăнар-ха.

Савандеев калас сăмахĕ вĕçне тухаймарĕ, улăм витнĕ пӳрт çийĕнче кĕлте пысăкăш çулăм курăнса кайрĕ, йĕри-тавралăх ялтăр çуталчĕ, çав самантрах вара урам тăрăх пулемет тăрăлтатнă сасă, пульăсем юра тустарса чăввăшлатни илтĕнчĕ, винтовкăпа автомат шатăртатрĕ, — хура мĕлкесем пĕрре куç хупса иличчен тенĕ пек таçта кайса кĕчĕç.

Гурьянов отделенийĕ нимĕçсем халь чĕртме тытăннă пӳрт умне тапса сикрĕ. Пӳрт умĕнче виçĕ виле выртать, сарай айнелле пĕшкĕнсе тараканнине Саша Казакоз картишĕнче юр ăшне тирĕнтерчĕ.

Пушара сӳнтерчĕç.

Ялăн тепĕр вĕçĕнче те çулăм куçран çухалсах пычĕ.

Тул çутăлса çитрĕ. Иĕри-тавралăх инçетрен курăнать. Çил чарăннă, юр вĕçтермест. Хапхасенчен çынсем тухкалаççĕ те ун-кун пăхкаласа илеççĕ, унтан кӳрши-аршисем еннелле, кĕрт урлă пĕç тĕп таран юр ашса, майĕпен-майĕпен утаççĕ.

— Сержант юлташ, пирĕн те пĕр-пĕр кӳрше, «хăта патне» шăмшака çемçетме кĕмелле мар-и? Ку çурчĕ пушă. Никам та çук çĕрте кичем, — командирăн кăмăлне хăй май çавăрасшăн пулнăран-и, кăштах шӳтлекелесе ыйтрĕ Бурундуков. Хăйĕн кăвакарнă тутисем чĕтреççĕ.

— Чăн та, — юлташĕн хутне кĕчĕ Каримов, — ӳтре юн пăрланса ларчĕ пулас, ура хускалмасть, шăла шăл перĕнмест.

Вĕсем, пулеметне каллех çунашка çине лартса, йĕркеллĕрех пӳрт шырама ял варринелле çул тытрĕç.

— Пире хирĕç пыракан фрицсем, сехрисене хăпартса, ăçта тарса пытанаççĕ-ши? — пуринчен те тенĕ пек ыйтрĕ Саша Казаков. — Мана пиллĕкĕн пек курăнчĕç вĕсем. Мĕншĕн шыраса тупса çав мĕскĕнсене ентешĕсемпе пĕрле ăшăнма леш тĕнчене ăсатмарăмăр?

— Салтакăт куçĕ витĕр курмалла, хăлхи çивĕч пулмалла тесе вĕрентмен-им-ха сире? Тул çутăлчĕ, вĕсем хăйсем те, сасси те çук. Авă, сулахайра, хапха умĕнче, икĕ виле, пĕри картишĕнче выртса юлчĕ. Пульăсем пирĕн сая кайман. Ыттисене мĕншĕн шыраса çӳрес? Ăçта кайччăр вĕсем? — ӳркевлĕн калаçрĕ Гурьянов.

— Ларччăрах пĕр-пĕр аслăк айĕнче шăнса, чĕтресе, — хушса хучĕ Савандеев. — Ялтан тухса тарма пурпĕрех çул питĕрĕннĕ. Ларнă çĕрте шăнса хытмасан, хăйсемех йăраланса тухĕç.

Ашшĕ-амăшĕ килне пурпĕрех çитес çук, — терĕ тахăшĕ.

— Кăннисене ухтармаллаччĕ пирĕн. Тен, вĕсен сехет тавраш тата мĕн те пулин пуртарах çумра? — терĕ, вилесем еннелле çаврăнса пăхса, Бурундуков.

— Цыц! — хыттăн пӳлчĕ ăна Гурьянов. — Эпир вилесене тăпăлтаракан çăхансем мар. Урăхран ун пирки çăвар ан уçнă пултăр!

Лешĕ мăштах пулчĕ.

— Чимĕр! Авă, пытанма ĕлкĕрнисенчен пĕри хамăра хирĕçех килет! — савăннă чухнехи пек кăшкăрсах пĕлтерчĕ Саша Казаков.

Вĕсене хиреç, чăнах та, пĕр ĕмĕлке тапăлтатса пырать. Иккĕн-виççĕн пулсан татахчĕ, ку пĕчченех. Камсене хирĕç куçа-куçăн пынине курать-çке вăл, мĕншĕн чарăнса тăмасть, шикленни-хăранине палăртмасть?

— Вăл ăсран тайăлнă, — терĕ Ивасьев. — Пăшал пере-пере анăратнă, хупăрласа илнĕ тискер кайăксем çапла пулаççĕ тайгара.

— Сержант юлташ! Ирĕк пар çав кашкăра юр çине тăрăнтарма, — темле çилленнĕ пек те, вĕçкĕнленнĕ пек те каласа хучĕ Казаков.

— Юрамасть. Вăл ĕнтĕ кашкăр мар, ĕнтĕркенĕ чĕпĕ çеç.

— Мĕншĕн аллисене çĕклемест? Тен, ун кĕсйинче е хĕвĕнче граната пур? Вара...

— Хендэ хох! — кăшкăрса ячĕ çакна илтсе Юрий Петренко.

Лешĕ тăпах чарăнчĕ, ик аллине харăсах вĕлт кăна çĕклерĕ, унтан пичĕ çинче — ак тамаша! — йăл кулли палăрнă пек пулчĕ, шурă шăлĕ курăнчĕ, вара Петренко ун патне пычĕ те кĕсйисене, хĕвне тĕрĕслерĕ.

— Нимĕн те çук, — терĕ вăл темле кăмăлсăррăн. — Чăн та, ăсран тайăлнă тăмсай. Салтак мар, алла вĕрентнĕ упа пек, тупата. Ариец! пĕр сăмахпа каласан.

Гурьянов сержант юлташĕсене, нимĕçе те хăйсенчен хăвармасăр, тĕрĕс-тĕкел юлнă пӳрт патнелле ертсе кайрĕ.	

   Вĕсене пĕр карчăк, çине çĕтĕк витĕнкĕç уртнăскер, мăшăлтатса уçса кĕртрĕ. Пӳрт пӳртех. Урайлă-маччаллă. Сылтăмра пысăк кăмака, малта сĕтел, сулахайра — сак, ик-виçĕ пукан, стенасем пушă, пĕренесем хушшинчен тапăлса тухнă мăк курăнать. Пӳрт ăшчикне юсас-тирпейлес шухăша хуçисем, ахăртнех, тахçанах пăрахнă.

Пӳртре, карчăксăр пуçне, никамах та курăммарĕ-ха. Салтаксем пурте хăйсем ухмах вырăнне йышăннă нимĕç еннелле пăхрĕç. Вăл иккен шинелĕ çинчен çĕтĕк чаппан тăхăннă (тӳмелемесĕр йӳле янă, шинельне курнăран çеç лăпăс-лапăса Казаков нимĕç салтакĕ тенĕ), вăлах пуçне çăм тутăр чĕркенĕ, уринче — шăтăк-шăтăк кунчаллă, хыçне сапланă пысăк çăматă.

— Çак лăстанка паллатăн-и, кинемей? — ыйтрĕ кил хуçи карчăкĕнчен Игнатий Гурьянюв. — Сирĕн ялсем-и вăл?

Карчăк лешин умне пырса питĕнчен, çипуçĕнчен пăхрĕ-пăхрĕ те кĕтмен çĕртен:

— Вăл пирĕн ялсем, нимĕç, — тесе хучĕ.

Салтаксем, çак сăмаха илтсе тĕлĕннĕрен, пĕр саманта шак хытса тăчĕç, унтан пĕр-пĕрне куçран пăхкаласа илчĕç. «Пирĕн ялсем, нимĕç? Мĕне пĕлтерет ку?»

— Тĕлĕнĕç тĕлĕкре кăна пулать, ку, акă, каснă-лартнă хăй, — илтĕнчĕ çак самантра кăмака çинчен ватă çын сасси. — Çийĕ-пуçĕ çурри хăйĕн, çурри пирĕн. Вăрçă вăхăтăнчи, паллах. Çавăнпа «хамăр ял». Çакă вăл хальхи Германи салтакĕсен «гварди мундирĕ», эппин.

Çине кĕрĕк, урине кивĕ кăçатă, пуçне лăпсăр-лапсăр çĕлĕк тăхăннă ватă çын кăмака çинчен кăштăртатса анчĕ, салтаксем ун сăмахне ĕнени-ĕненми тăнине курса пулас, «чаппан» умне пырса «хальт!» кăшкăрчĕ те, лешĕ, чăнах та, сасартăк яшт! тӳрленсе тăчĕ. Ку сăмаха илтсен мĕн тумаллине хăнăхнăран çапла чанк тӳрленчĕ пулас вăл. Хăш-пĕрисем ахăлтатса кулса ячĕç, теприсем шарламарĕç. «Мĕскĕне вĕслетмеççĕ» — мăкăртатса илчĕ Савандеев.

— Ырă çын, — терĕ вăлах, кил хуçи енне çаврăнса, — пӳрт ăшчикки питĕ сивĕ сан. Вутту-шанку пур-и кăмакуна хутса ямалăх?

— Вутă çук, — хирĕç тавăрчĕ ватă çын, — хамăр та, куратăр, кăмака çинче кĕрĕк пĕркенсе выртатпăр. Тăвансем таврăнса килнĕ ятпа пĕр мел тупса парам. Анкартинче юр айне пулнă çатан арпалăх пур. Эпир ăна карчăкпа сӳтеймерĕмĕр, эсир, çамрăксем, пултармалла. Пирĕн ватă шăмшаксене те кăштах хĕртĕттĕр. Çанçурăм çулларанпа ăшăнман, атьсемĕр.

— Йывăç кĕреçĕр пур-и? — ыйтрĕ Гурьянов. — Юр хырма.

Ватти шухăша кайрĕ.

— Пурччĕ, сарлакиех, — калаçăва хутшăнчĕ карчăк. — Ăна та яшка пекки пĕçерме хуран айне хумалла пулчĕ-çке.

— Халех хамăр кĕреçесемпех ĕçе майлаштарăпăр, — сĕнчĕ Ивасьев, хăй çав хушăра: «пĕр кĕреçепе мĕнле майпа пĕрре яшка пĕçерме пулать-ши?» тесе шухăшларĕ.

— Эсир майлаштаратăр унта, эпĕ ротăна шырама чуптарам, — каласа хăварчĕ Гурьянов.

Сержант тухса кайсанах, юлташĕсем васкаса ĕçе тытăнчĕç. Салтак пек кирек хăçан, кирек ăçта ĕçне хыпаланса та хăвăрт-хăвăрт тăвакан, мĕн кирлине нимĕн çук çĕрте тупма пултаракан, йывăрлăха кура нăйкăшма пĕлмен этем тĕнчере çук та пулĕ. Çакăн пек ăслă, вăйлă, вăр-вар та теветкел пулма ăна вăрçă хистет, пурăнас килни хушать, пуринчен ытла ăна тăшмана хăвăртрах çĕнтерес ĕмĕт-шухăш çĕрне-кунне канăç пами васкатать. Тăнăç вăхăтра йывăр ĕçрен хăраса е ахальтенех ӳркенсе, чире перкелесе курни те (кун çинчен вăрçăра асăнма та намăс) кунта вашаватлă, хăпăл-хапăл ĕçчен çын пулса тăрать. «Каяймастăп», «пултараймастăп», «вар ыратать» сăмахсем — салтак сăмахĕсем мар. Салтакран чир-чĕр хăй хăраса тарать, тесе ахаль каламан-тăр. Салтака тепле сивĕре те сунас тавраш ермест, ӳслĕк аптратмасть, пиçнĕ-пиçмен апат çинине пула хырăмĕ пăсăлмасть унăн, ĕлĕкрех ӳпки шыçнисен ӳпки тӳрленсе çитет, çемçе кăмăллă пулнисем те кирлĕ чух хурçă чĕреллĕ пулаççĕ кунта, — ăçтан вăй кĕрет-ши ăна, салтака, ăçтан тӳсĕмлĕх-чăтăмлăх çитерет-ши вăл? Салтак чирлесе суранлан-масть, чире пула вилмест — ăна пĕр-пĕр шĕвĕр ухмах тăхлан е тĕлсĕр-мĕнсĕр тимĕр татăкĕ-тĕпренчĕкĕ амантать, ураран ӳкерет е ĕмĕрлĕхех куçне хуптарать. Выртать вара вăл — тăван çĕрĕн-шывĕн мухтавлă ывăлĕ, ашшĕ-амăшĕн юратнă ачи — çуралнă çĕрĕнчен инçе, ют хирте, ун умĕнче никамах та вĕри куççулĕ тăкмасть, çывăх юлташĕсем кăна, çапăçу чарăнсан, ăна çавăнтах çĕре кĕртеççĕ, ун çине тăпра купалаççĕ, хисеп туса пĕлĕтелле пăшал переççĕ те — малалла васкаççĕ. Вĕсем хыçне тăлăх вилтăпри юлать. Чĕрĕ-сывă салтак вилĕм çинчен шухăшламасть. Вăл вилем тесе вилмест. Сывви малаллах тăшманпа çапăçать. Тăван çĕршывшăн, пĕтĕм халăхшăн çапăçнă вăхăтрах унăн хăйне те хӳтĕлемелĕх, пурнăçне кунçулшăн малалла тăсмалăх темĕн те тума ĕлкĕрмелле, çавăнпа — хăй туять-и, туймасть-и ăна — яланах васкать. Пăхма пĕчĕк ĕçе те хыпаланать вăл. Пĕчĕкки хыççăн пысăкки тепĕр сехетрен е тепĕр самантранах сиксе тухассине сиссе тăма чун-чĕри унăн хăнăхнă...

Тепĕр çур сехетрен кăмакара çатан арпалăх шартлатса çунма тытăнчĕ. Кил хуçи, савăннăран, сухалне шăлкаласа хĕсĕк куçĕсемпе йăл-йăл кулкалать, карчăкĕ, хĕпĕртесе ӳкнĕрен, алăкăн-тĕпелĕн çӳрет, ниçта лара-тăра пĕлмест, салтаксем çатăркана çĕкле-çĕкле кĕреççĕ, кăмакана пăрахаççĕ, пĕр чарăнми калаçаççĕ — пӳрте тинех чун кĕчĕ тейĕн. «Арпалăхăра хĕрхенмерĕр-и, хăта-тăхлачă? Çăва тухсан кирлĕ пулма пултаратчĕ». — «Халĕ чи кирли урăххи. Тăшмансенчен тасаласчĕ. Мĕн кирлине вара хăвăрт тăвăттăмăр!» — пӳртре чарăнмасть ĕнтĕ хаваслă калаçу. Нимĕç салтакĕ çеç, вĕсен чĕлхине пĕлменскер, вĕсен пурнăçне ăнланманскер, алăк патĕнчи кĕтесре хутланса ларать, сиккеленме шикленет, те халлĕхе чĕрĕ-сывă юлнăшăн хăйсен туррине тав тăвать вăл те паянхипе ыранхи шăпи çинчен шухăшлать, те тăван килне асилсе ĕмĕтленет — пĕлме çук. Ун енне никам çаврăнса пăхмасть.

— Мĕнпе пăртакçă та пулин хăналăп-ши сире, ачасем? — ним тăвайман енне унталла-кунталла кăштăртатса çӳрет кил хуçи карчăкĕ. — Ним те хăвармарĕç-çке çĕр çăтмансем! Пур пек выльăх-чĕрлĕхе çавăтса тухса кайрĕç, тырра-пулла кĕлетрен пĕрчĕ хăварми шăлса пуçтарчĕç, чăххи-чĕппине кунтах пусса ăшаларĕç. Пырĕсене лартăрах! Хамăрăн тепле пурăнмалла ĕнтĕ. Тăшман, нимшĕн те мар, пĕтĕм халăха пăшалпа персе е выçăпа вĕлерсе пĕтерме килнĕ! Хăйсен пуçĕсене пултăрах!

— Ан пăшăрхан, карчăкăм, — ăна лăплантарма тăрăшать ватă мăшăрĕ. — Халĕ пурăнăпăр. Хамăрăннисем çитрĕç. Хамăрăнни вăл хамăрăнах, сана вĕлерме килнĕ усал тăшман мар. Хамăр власть пире, ватăсене, пăрахас çук. Тен, часах ывăлăмăр та таврăнĕ, кинĕмĕр те ачисемпе тарса кайнă çĕртен каялла çаврăнса килĕ. Атăл инçех мар... Çак тискер йĕксĕксен ĕнсисене хăвăртрах çапса хуçмалла пултăрччĕ, — хушса хучĕ вăл юлашкинчен, нимĕç салтакĕ еннелле çилĕллĕн куç ывăтса. — Эс каларăшле, шалчи тултăрах тăшманăн!

— Сирĕн килĕрте пулчĕç-и вĕсем, Гитлер йыттисем? — ыйтрĕ Савандеев, тăшманпа куçа-куçан çапăçса курнă, анчах тăшман ялта хăйне мĕнле тытнине пĕлсех кайманскер.

— Пирĕн ял, ун çинчен турри те маннă пек, аслă çултан инçетре ларать. Анчах нимĕçсем ăна та сиктерсе хăвармарĕç курăнать, — лăпкăн каласа пама тытăнчĕ ватă. — Нумаййăн марччĕ вĕсем, вăрах тăмарĕç, анчах юлчĕç-юлчĕçех асра. Иĕпе-сапаллă сивĕ кĕркуннеччĕ. Пирĕн килте виççĕн-тăваттăн пĕр эрнене яхăн тăчĕç. Вĕсен йытă чĕлхине эпĕ пĕлместĕп, анчах Москау тенине ăнланатăп, Мускавалла хапсăнса васкаççĕ иккен, тетĕп хам ăшăмра тарăхса. Пуринне те мăйĕсене пуртăпа касса татăттăм хам. Пĕррехинче, чăнах та, касса татассах çитрĕм. Ирхине ирех вĕсем кĕпер тума туха-туха каятчĕç. Пирĕннисем çĕмĕрсе хăварнине. Тухса кайиччен чей ĕçетчĕç, стакана пĕр кашăк хăйсен шнапсне ярса. Пĕр ирхине тем сăлтавпа — те чирлесе, те пăлахая персе пĕр услапĕ ыттисемпе каймарĕ, выртсах юлчĕ. Çавă, пăлахай, ыттисем киличчен пĕр кĕленче эрехпе пĕчĕккĕн-пĕчĕккĕн лĕрккенĕ янă. Хайхисем персе çитрĕç те, пӳртре урăм-сурăм харкашу пуçланса кайрĕ. Кĕрт йыттисем пек хамлатаççĕ. «Шнапс, шнапс» сăмах илтĕне-илтĕне кайнăран, харкашу мĕн пирки пынине ăнкартрăм. Эрех таçта кайса кĕнишĕн, кĕленчи типсе ларнишĕн, паллах. (Кĕленчине пытарма темшĕн ăс çитереймен лешĕ, ухмах!) Вăл акă, инкекрен çăлăнса тухасшăн пулса, маненнелле пӳрнипе тĕллесе кăтартрĕ. Шнапсне эпĕ ĕçсе янă пулать иккен! Иккĕш ман паталла, хăнчăр куçĕсене чарса, хаяррăн ярса пусрĕç. «Пĕтрĕ пуç!» — терĕм ăшăмра. Сак çинче выртакан пуртă аврине алă хăй тĕллĕнех ярса тытрĕ. Çĕклерĕм пуç çине пурттăма. Пĕтсен пĕтем, анчах парăнмасăр! Шăп çав самантра пĕри шари! кăшкăрса ячĕ те, кусем каялла çаврăнса тăчĕç, унтан хайхи пăлахая çăварĕнчен шăршлама тытăнчĕç. Пуçланчĕ вара! Ывăнса çитиччен тӳнккерĕç. Асар та писер. Лешĕ урайне тĕшĕрĕлсе ӳксен, хутланса выртсан тин чарăнчĕç. Пĕринчăмăрĕ чĕп-чĕр юн. Акă мĕнле тискер кайăксем вĕсем. Хирĕç тăрсан — хăраççĕ. Парăнма юрамасть!

— Нимĕççем культурнăй халăх, тасана юратакан çынсем тенине илтнĕччĕ, — сăмах хушрĕ Хакимов тутар, ватă çын калаçма чарăнсан, — фашистсем, эппин, хăйсем хушшинче йытăпа кашкăр пек харкашаççĕ, тӳпелешеççĕ пулса тухать?

— Тата выльăх пек, — чăтайманнине кура хыттăнах каласа хучĕ кил хуçи хĕрарăмĕ. — Намăссăрсем вĕсем! Ĕçрен таврăнаççĕ те каçхине, хăйсен апатне кăп-кап хыпкаласан (апачĕ кашнин уйрăм), чей лĕпĕртеттереççĕ (вĕри шывне хам хатĕрлеттĕм), унтан урайне сарса панă улăм çинче хуп сĕрме тытăнаççĕ. Ку юрĕ-ха, ыйăхра такам та харлаттарма пултарать. Акă пĕри вăранать те кухньăналла тăнкăлтаттара парать. Кухньăран пăлтăра, пăлтăртан картишне тухма алăк пур-çке пирĕн, çук, вăл — ирсĕр! — пăлтăра та, картишне те тухмасть, кухньăрах, ăшă çĕрте, ларать те тула тухать. Тьфу, пакăç! Унтан тепри те, виççĕмĕш, тасаттăмĕшĕ те çаплах. Ирпе вара пӳрте сывлама çук шăрш тапса тухать. Иĕрĕнчĕксем! Вăрçăччен пирĕн колхозра витери сыснасем те вĕсенчсн тасарахчĕ: хăйсем тăракан, выртакан вырăна тула капмастчĕç, юри уйăрса панă кĕтесе çӳретчĕç. Çавна хамăр хăнăхтартăмăр, кусене ӳкĕте кĕртесси пулас çук.

— Ӳкĕтлесе тăмăпăр, кинемей, хăнăхтарасса хăнăхтарăпăр, — хыттăнах каларĕ Савандеев. — Ӳлĕмрен нихăçан вăрçă пуçарса яма юраманни çинчен шухăшламахăнăхтарăпăр.

Вĕсем калаçса ларнă хушăра пӳрт ăшăнса та çитнĕ иккен, çавăнпа-и, тен, ун ăшчикки чиперех курăна пуçларĕ. Тахăш вăхăтра-çке кил хуçи карчăкĕ кăмакара пĕр чукун çĕрулми пĕçерме те ĕлкĕрнĕ. Салтаксене таçти тăван килĕнчи пекех туйăнса кайрĕ, вĕсем çийĕнчи кĕске кĕрĕкĕсене хăпăл-хапăл хывса пăтаран çакрĕç. Пăхаççĕ — нимĕç çав кĕтесрех, пуçне лăнк ярса, çывăрса ларать. Çывăртăрах. Унпала каярах калаçăпăр. Халĕ — сĕтел хушшине!

— Чимĕр! — асăрхаттарчĕ Савандеев. — Гурьянов сержант çук-çке. Пирĕн йăлапа кил-йышран пĕри ĕçрен таврăнмасан сĕтел хушшине ларса кашăк тытмаççĕ. Çылăх!

— Çылăх вăл турăран килен сăмах! — аллине сулчĕ Казаков, чи çамрăкки. — Эпир турра ĕненекенсем мар, ун саккунĕпе пурăнса пите хĕретместпĕр.

— Савандеев та ĕненмест турра, — пӳлчĕ ăна чĕнмесĕр ларнă çĕртен Бурундуков. — Вăл нихçан та сăхсăхнине курман. Çылăх-и, çылăх мар-и, анчах çынна хисеп тăвас йăла — лайăх йăла.

— Аллаха шĕкĕр! — хушса хучĕ йăл-йăл кулкаласа Хакимов! — Эпир нимĕçсем мар. Вĕсем ăна — илтрĕр пулĕ — апатпе уйрăм çинĕ, эрехĕшĕн тӳпелешсе кайнă. Пирĕншĕн пулсан, пурри çурмаран.

— Ырлăхĕ те хурлăхĕ те çурмаран пултăр, — хушса хучĕ Савандеев та. — Гурьянов тесен, вăл ырă çын, пире усал тăвас çук.

Çак самантра пăлтăр алăк сасси илтĕнчĕ, унтан пӳрте Гурьянов сержант вăрт-варт кĕрсе тăчĕ.

— Çемçелсех кайнă! — терĕ вăл хыттăн. — Салтаксем! Ăшă пӳртре хывăнса, киленсе лараççĕ. Встать! «Акă сана ырă çын, усал тăвас çук!» — шухăшламан çĕртен шухăш вĕçсе кĕчĕ хăйсен пуçне.

Сержантăн чăнах та хаяр сассине илтсен, нимĕç те çывăрнă çĕртен шарт! сиксе тăчĕ. Игнатий Гурьянов пас тытнă мăйăхне сăтăркаларĕ, вара çурăм хыçĕнчи хутаççине хывса урайне лартрĕ, салтрĕ ăна, унтан йăвашрах сасăпа:

— Кусене сĕтел çине, — терĕ, консервă банкисене кăтартса, унтанах эрех кĕленчи иккĕ туртса кăларчĕ те вĕсене икĕ аллипе çамки тĕлне çĕклерĕ.

Пурте пĕр-пĕрне тĕлĕнсе пăхса илчĕç, унтан кулса ячĕç. Сĕтел хушшине кăпăр-капăрах вырнаçса ларчĕç, ватă çынпа карчăкне те астумасăр, хисеп тумасăр хăвăрмарĕç. Пĕрер сăптрăм ĕçсен, выçă хырăма пулă консервипе, çĕрулмипе — пуринчен ытла пурне те, пăсланакан çĕрулми килĕшрĕ! — çăкăрпа кăштах лăплантарсан, Гурьянов юлташĕсене акă мĕн каласа пачĕ.

— Хĕрлĕ Çарăн хурçă чышкине-хăватне чăтаймасăр, нимĕçсем хӳрине тӳлесе каялла таптараççĕ. Пĕтĕм фрончĕпе васкаса чакаççĕ! Пирĕн çарсем кашни кун вуншар хулана, çĕршер яла тăшманран хăтарса малалла пыраççĕ... Аван-и?

— Урра! — кăшкăрса ячĕç юлташĕсем.

— Малалла итлĕр. Йӳтенĕ е йӳтес патне çитнĕ Гитлер, çав тăм писмен, вăхăтлăха тытса илнĕ пирĕн çĕр çинче пĕр хула та, пĕр завод та, пĕр колхоз та, пурăнма пĕр ял та, пĕр пӳрт те — ним те, ним те хăварасшăн мар. Вырт та вил! Вилмесен — хăйсем пăваççĕ. Куртăмăр. Вара пушă хирпе каялла çĕнтерме килсе ăна çăмăл пулать, имĕш! Ăнлантăр-и?

— Паллă!

Кил хуçисем, ватăсем, хăлхисене тытса итлеççĕ.

— Малалла. Киревсĕрсен васкаса каялла таптаракан дивизийĕсемпе полкĕ-сем ялсене вут чĕртсе çунтарса яма юри пĕчĕк отрядсем хăвараççĕ. Çав штрафник-сем — тем пирки айăпа кĕнĕ пулнисем — факелсемпе пĕр пӳрт çумĕнчен тепĕр пӳрт патне, хуралтăран хуралтă хыçне чупса çӳре-çӳре, вут чĕрте-чĕрте яраççĕ. Эпир вĕсене ирхине хамăр куçпа хамăр куртăмăр-и?

— Куртăмăр!

— Эпир тытнă салтак çавсенчен пĕри.

Çак сăмахсем хыççăн пурте çаплах алăк патĕнчи кĕтесре хĕсĕнсе ларакан нимĕç енне куç çĕклесе пăхрĕç. Вăл ĕнтĕ, ыттисем сисмен-асăрхаман хушăра, пуçĕ çинчи çăм тутăрне салтса таçта пăрахнă, çĕтĕк чаппанне хывса сак айне хунă, кăçаттине кăна тивмен, çара уран пулма хăранă. Çийĕнче — нимĕç салтакĕн кивелнĕ мундирĕ. Çын çинине курсан, хăйĕн те çиесси килнĕрен, умне шăмă пăрахасса кĕтсе хӳрине вылянтаракан выçă йытă пек, сĕтел хушшинчисем еннелле куçне чарса, сурчăкне çăтса ларать.

— Илсе тухса çамкинчен хаплаттарам-и, сержант юлташ? — йĕрĕннине те тарăхнине пытараймасăр сиввĕн каларĕ Саша Казаков.	

— Мĕншĕн персе пăрахас? — ыйтрĕ Гурьянов.

— Мĕншĕн пултăр? Хамăр çине тапăнса килнĕшĕн, пирĕн халăха асап-инкек кӳнишĕн, — терĕ хыттăн Ивасьев.

— Çынсен пӳрчĕсене вут чĕртсе çунтарса янишĕн, — хушса хучĕ Хакимов.

— Чăн та, мĕн тума кирлĕ вăл пире? — юлмарĕ унран Бурундуков та. — Тăшман кам иккенне пĕрре курнипех ăнлантăм, — терĕ вăл, пĕррехинче хаçата ĕненменнине аса илсе.

— Халĕ вăл пире текех сиен кӳреес çук, инкек-синкек кăтартас çук, — лăпкăн каларĕ вара Гурьянов, Бурундукова хирĕç сăмах чĕнмесĕр. — Ку вăл паллă. Чи пысăк асап кӳрекеннисем чи пысăккисем, фашистсем...

Ку сăмаха илтсен, нимĕç карт! сиксе ура çине тăчĕ, «их нихт фашист, них фашист, их бин сольдат» текелесе, аллине темиçе хутчен кăкăрĕ çине хура-хура илчĕ.

— Мĕн тума кирлĕ тетĕр-и? — сăмахне малалла тăсрĕ Гурьянов. — Çак вăрçа пула мĕн чухлĕ хула пĕтрĕ, мĕн чухлĕ ял çунса кайрĕ. Кам аллинчен килчĕ вăл? Вĕсен, фашистсен, чыссăр аллинчен! Эппин, пĕтерни-çĕмĕрнисене хăйсен аллиех тутăр. Ку вăл — çип çапнă пек чăн тĕрĕслĕх. Пин те пин çынна вĕлернисем пирки урăх сăмах. Айăплисене суд умне тăратĕç.

— Ĕнентермелле ăста калаçатăн эс, Игнатий Алексеевич, — терĕ тимлĕн итлесе ларакан Савандеев. — Санăн политрук пулмалла пулнă.

— Халĕ кашни салтак политрук пек шухăшламалла, — тавăрчĕ ăна хирĕç Гурьянов. Унтан нимĕç енне çаврăнса пăхрĕ те: — Ком! — терĕ, кăчăк туртса. Лешĕ ура çине сиксе тăчĕ, хăйне салтакла маттур тытасшăн пулчĕ, анчах аран-аран сĕтел умне çитрĕ, пилĕкне чĕтревлĕ чĕркуççийĕ таран пĕкрĕ. Сержант ăна çур стакан эрех тултарса пачĕ, консервă сĕрнĕ пĕр чĕлĕ çăкăр сĕнчĕ. Нимĕç эрехне ура çинчен ĕçрĕ, çăкăрне хăçан хыпса-çăтса янине салтаксем курса та юлаймарĕç.

— Чимĕр-ха, чимĕр, атьсемĕр, — сĕтел хушшинчен тухса, нимĕç салтакĕ умне пырса тăчĕ ватă çын, — эсĕ те кил-ха, карчăк. Палларăн-и? Ара ку лешĕ, пăлахая персе, эрех лĕрккесе, мана кĕçех пертерсе пăрахтарманни! Халĕ пирĕн киле вут чĕртсе çунтарма килнĕ вăл! Хăй çакланчĕ!..

Ватă çын айккалла сурчĕ те пăрăнса кайрĕ.

— Ăçта амака хурăпăр ăна? — ыйтрĕ Саша Казаков.

Çак самантра урамран ура сасси, калаçни илтĕнчĕ. Гурьянов чӳрече патне пырса кантăкне пĕрсе пăртан тасатрĕ, урамалла пăхрĕ.

— Тĕлнех, — терĕ вăл. — Урам варрипе тыткăна лектернисене пĕр ушкăн илсе пыраççĕ, Савандеев, кăна çавсем хушшине кĕртсе яр. Казакова хушмастăп, вăл картишĕнчех ăна урама мар, леш тĕнчене ăсатма пултарать.

Саша Казаков ку сăмахшăн çилленмерĕ пулас, ахăлтатса кулса ячĕ. Гурьянов каллех чӳречерен пырса пăхрĕ, Савандеев нимĕçе конвой патне илсе пынине, конвоир лешне çурăмĕнчен автомат кĕпçипе чышса ушкăна тăратнине курчĕ.

Гурьянов отделенийĕ ватă çынсемпе ăшшăн сывпуллашрĕ, ваттисем вĕсене тăшмана çĕнтерсен, тăван килĕсене чĕрĕ-сывă таврăнма телей сунчĕç.

Тухса кайма алăк патне çитсен, карчăк сак çинче нимĕç хăварнă çăм тутăр выртнине курчĕ, ăна тытса саркаласа пăхрĕ, вара — те хĕрхенсе, те хĕпĕртесе — пĕр сăмах çеç каларĕ:

— Манăн!

   Çанталăк уяртнă. Кăвак тӳпере ушкăнăн-ушкăнăн — пĕрисем йывăррăн унталла, теприсем çăмăллăн кунталла — самолетсем вĕçе-вĕçе иртеççĕ. Ял витĕр вĕçĕ-хĕррисĕр колоннăпа танксем хирелле тухаççĕ, унтан 4— тупăсем, тупăсем. Тепĕр çулпа çуран çар васкать. Çаксене кура, кунта пĕчĕк турпас пек кăна палăракан отделени те — Гурьянов отделенийĕ, — иккĕмĕш талăк выртса канман пулин те, хаваслăн малалла утать. Мĕн кĕтет-ши вĕсене малта? Туссем ун çинчен шухăшламаççĕ, пĕр харăссăн тапраннă вăй вĕсене малалла, çĕнтерĕвелле йыхăрать...

Нимĕç офицерĕсем хăйсен çулленхи йăлине манма ним чухлĕ те шухăшламан: раштава чыслăн та хаваслăн кĕтсе илме пĕр пĕчĕк хулан чи чаплă çуртне пухăннă. Аслă зал варринче тĕрленĕ маччаран çаврака люстрăсем ярăмланса аннă, сĕтел çинчи илемлĕ тортсем, нимĕçле хатĕрленĕ тĕрлĕрен апат-çимĕç куçа илĕртнĕ, Болгарипе Югослави улми-çырли, Норвеги пуллисем пыра кăтăклантарнă, Франципе Венгрин çутă эрехĕсем тутанса пăхмасăрах чуна çĕклентернĕ. Кăкăр çумне ылтăн-кĕмĕл орден çакса тултарнă офицерсем йăлтăртатса-çиçсе тăракан платье тăхăннă хитре арăмĕсемпе е ют хĕрарăмсемпе, ейкеленен еркĕнĕсемпе хула-хулăн тытса каллĕ-маллĕ утса çӳренĕ. Çук, çĕр çинче вăрçă пынине кунта, çӳллĕ те сарлака кантăксене хура чаршавпа картланисĕр пуçне, ним те аса илтермен.

Çакă ĕлккен тумланнă çынсен аттисем Европăри нумай çĕршывсен çĕрне таптанине, вĕсен аллисем нумай-нумай хулапа яла ишсе çунтарса янине, хăйсене хирĕç тăракан чăн-чăн çынсене çака-çака вĕлернине, айăпсăр ачасене вута пăрахнине — этемлĕх ĕмĕрне манас çук хăрушă та тискер, ылханлă та каçарусăр ĕçсем тунине кунта пуçтарăннисем йăлтах маннă тейĕн. Хура юнлисем те иккен таса тумланма, çиелтен пăхсан илемлĕ курăнма пултараççĕ, сутăнчăк ӳт-тирлĕ йĕрĕнчĕк хĕрарăмсем те чи таса саслă хитре артистка-юрăçă пек çепĕç калаçса ейкеленеççĕ.

Анчах тем пекех лăпкă тытас тесен те, пĕр-пĕринпе ытахальтен калаçас килет пулин те, Мускав сăмах чĕлхерен кайман, шиклĕ чĕререн тухман. Пĕр-пĕринпе калаçнă чух кашни икке пайланнă:

Пĕри — сасăпа: ку вăл, кĕтмен инкек, ĕненетĕр-и, тупата туршăн вăхăтлăха кăна.

Ăшра: яланлăха пулсан?

Тепри — сасăпа, ĕненмесĕр: çуллахи хваттерсене каятпăр. Çав анчах.

Ăшра: кам хатĕрлесе хунă унта пирĕншĕн ăшă хваттерсем?

Пĕри — сасăпа: фюрер мĕн тумаллине хăй пĕлет. Ăна пĕтĕмпех паллă.

Ăшра: çĕр çăттăр-и ăна нимĕç салтакĕсене пинĕ-пинĕпе сивĕ хире тăкса хăварнăшăн.

Тепри — сасăпа: Мускава илетпĕрех!

Ăшра: кам парĕ ăна пире?

Пĕри — сасăпа: хайль Гитлер!

Ăшра: ăçтиçук ухмах.

Тепри — сасăпа: хайль Гитлер!

Ăшра: пуçне пултăрах.

Икĕ тус, пĕри тепĕрне Гитлере парăннă çын вырăнне хурса, хăйĕн вăрттăн шухăшĕсене юлташĕ пĕлейменшĕн савăнса, сарлака сĕтел умне пырса тăраççĕ, бокала шампански тултараççĕ те шаккаса ĕçеççĕ.

Залра музыка янраса-кĕрлесе тăрать. Вăрçă сасси илтĕнмест. Çакă кунта пухăннисене савăнтарать, вĕсем шикленмесĕр, киленсе утса çӳреççĕ. Вун иккĕ çитесси шăп та лăп пилĕк минут кăна. Халĕ сехет шаккани кăна илтĕнет. Пурте ура çинче. Бокалсем алла кĕреççĕ, алăсем çĕкленеççĕ...

Сасартăк çутă сӳнет.

Хĕрарăмсем çухăрса яраççĕ.

Пĕчĕк хунарсен шăши куçĕ пек çутинче никама та никам паллайми пулать...

Хăйĕн вăйĕпе чапне иккĕленми, вĕçкĕнленсе ĕненекен каппайчăк каярах суккăрланнă, теççĕ. Тĕрĕс-и, тĕрĕс мар-и ку сăмах, анчах нимĕçсем тĕлĕшĕнчен çапларах пулса тухни паллă. Гитлер командованийĕ вырăнĕ-вырăнĕпе çĕр палăрми танкпа, тупăсемпе, кăткă пек йышлă çуран çарпа, темиçе çул хушшинче çапăçма, вĕренсе-хăнăхса çитнĕ офицерсемпе, пуяс ĕмĕтĕн сĕрĕмĕпе аптранă салтакĕсемпе сивĕ хĕл лариччен Мускава илесси пирки нимĕн чухлĕ те иккĕленмен. Ун çинчен Гитлер темиçе хутчен те пĕтĕм тĕнчене пĕлтернĕ. Анчах унăн сăмахĕ яланах суяна тухса пынă. Хăйне çывăх çынсем те вара ăна — куçран мар, паллах — «сӳпĕлти» теме пуçланă.

Хĕрлĕ Çара хĕçпăшаллантаракан, тăрантаракан пĕтĕм совет халăхĕ, шăлне çыртса, çаннине тавăрса, кунне-çĕрне пĕлми, выçăлли-тутăллине манса, тар юхтарнă. Ăçта унта каппаяс, вĕçкĕнленес шухăш! — йывăрлăха вăл витĕр куçпа витĕр курса тăнă. Вăл хăйĕн çарне тăванла юратнă та, тăванлах çилленнĕ те. Мĕншĕн нимĕçсене халиччен тытса чарайманшăн, вара хăвалама тытăнайманни-шĕн тарăхнă.

Акă чунран кĕтнĕ вăхăт çитнĕ. Сивĕ хĕл ларсан, Хĕрлĕ Çар çил-тăман пек хаяррăн хускалнă. Пуçĕсем çине сасартăк вут-çулăм тăкăнма тытăнсан, нимĕçсем тĕлĕнсех кайнă — ăçтан ку? Мĕнрен ку? Чĕрĕ юлнисем вара, сехрисене хăпартса, пуç каснă пек тарма тытăннă. Хĕрлĕ Çар вăйĕсем, савăнăçне кĕтсе илнипе хĕпĕртесе, тăшман хыççăн юмахри пек васкавлăн ыткăннă.

Çулсем Мускавран веер пек сарăлса каяççĕ. Çав çулсемпе ĕнтĕ Хĕвеланăçнелле, Кăнтăралла, Çурçĕр-хĕвеланăçнелле кунĕн-çĕрĕн танксем ик еннелле юр сирпĕнтерсе-варкăштарса ирте-ирте кайнă, кĕпçисене каялла пăхтарса, умлăн-хыçлăн тупăсем кĕмсĕртетнĕ, хĕç-пăшал, тум, апат-çимĕç тиенĕ машинсем çил кастарнă, автомат çакнă боецсем полки-полккипе ырми-канми васканă, — юрă сăмахĕпе каласан, пирĕн енчен те çĕр палăрми çар пынă.

Сарлака, куç виçейми Раççей çĕршывĕ! Нимĕçсем ĕнтĕ, тăтăш укрепленисем туса ĕлкĕрейменскерсем, тепĕр тесен вĕсене тума та шутламан вĕсем — талпăнса пынă майăн тӳрех Мускава кĕрсе кайма ĕмĕтленнĕ, — халĕ шартламара карта тытса çавăрнă пек хуласенче ларнă, опорный пунктсем тени пĕр-пĕринчен çывăхра пулман пирки, вĕсем хушшипе пирĕн батальонсем, полксем, дивизисем ирĕккĕнех кĕрсе кайса, вĕсене пур енчен те хупăрласа илме пултарнă.

Кунсăр пуçне, çав «утравсенче» ларма та ытлах лăпкă пулман тăшмана. Хула таврашĕнчи ялсенче, вăрмансенче партизансем тăнă, вĕсем хуласенче те сахаллăн мар хăйсен ĕçне тунă.

Çапла пулса тухнă та пĕр хулара раштав каçĕ. Ку вăл Мускавран инçетре пулса иртнĕ. Раштав ячĕпе пуçтарăннă аслă офицерсем ĕнтĕ Хĕрлĕ Çар малалла талпăнас çук тесе шутланă. Хăйсем мĕнпур шутлани кĕçĕннисем патне, салтаксем таран çитнĕ.

Унтан сасартăк тупăсем кĕрлеме тытăннă та, снарядсем комендатура йышăннă çав чаплă çурт тавра ӳке-ӳке хаплатса çурăлнă. Вĕсем ĕнтĕ йĕри-таврана юр çеç мар, юн та сирпĕнтернĕ. Çуртăн чӳречисем çĕмĕрĕлсе чăнкăртатнă, пĕр кĕтесси лаштăрах ишĕлсе аннă. Урама тухма хăрушă, салтаксем тăракан казармăсемпе çыхăну çук (ăна такам татнă), çурт ишĕлет, нимĕçсем, тинĕсре карап путма тытăнас умĕнхи йĕкехӳресем пек, пӳлĕмрен пӳлĕме чупкаласа çӳренĕ, унтан ниçта кайса кĕме çукран, подвала (вăхăтлăха тесе) чăмтара панă.

Тупă снарячĕсем казармăсем тавра та, вĕсен çинче те хаплата-хаплата çурăлнă. Анчах салтак тепĕр аслă командиртан ăслăрах, чеерех те пулать. Салтаксем хăйсене çавăрса илессе е вырăнтах ӳксе вилессе, чул айне пуласса кĕтсе тăман. Вĕсем, вырăссемпе çапăçса курнăскерсем, вĕсенчен хăрама та хăнăхнăскерсем, çывăхра малтанхи снаряд çурăлсанах, вашт! сиксе тăнă та йăпăр-япăр тумланнă, автомачĕсене кăпăр-капăр илсе, блиндажĕсем патнелле пĕшкĕнсе таптара панă. Кĕçех чăн-чăн çапăçу пуçланса кайнă.

  

  
   5
   

    
  
   5


   — Мишша! Çитмест-и нимĕçсене айне варалаттарма? Халĕ пехотăн автоматне сăмах парар мар-и? Ан тив, агитацилетĕр.

Ку сăмаха пĕр артиллерист-командир хăйĕн çумĕнчи юлташне кăшкăрса калать.

— Иртерех! — тет юлташĕ те, кăшкăрса.

Вĕсем çара тĕмсем хушшинче, юра чавса тунă блиндаж пекки хĕрринче, сăртра тăраççĕ. «Иртерех» текенни, пĕшкĕнсе, телефон трубкине тытать: «Пеме ан чарăнăр! Лайăхрах ăшалăр!» — тесе такама çаплах кăшкăрса приказ парать. Хула çинелле вара тата вăйлăрах кĕрлев уласа каять. Тăшман çавăрнă йăвасем чăл та пар арканаççĕ. Хула çинче акăш-макăш çил-тăман пĕр чарăнми варкăшса тăрать.

Унтан йĕри-тавралăх, çурхи шарланкăна хăвăрт пĕвелесе лартнă евĕр, сасартăк шăпланать. Анчах ку вăл пĕр саманта кăна. Акă унтан та кунтан аслати сасси пек хăватлăн урра янăраса каять. Халиччен хуланалла тĕттĕмре куç илми пăхса выртнă салтаксем, çийĕнчи юра сирсе пăрахса, урра! кăшкăрса малалла чупаççĕ. Тул çутăлнăпа пĕрех ĕнтĕ, çын пĕвĕ-сийĕ шурă халатпа пулин те, аванах палăрать.

Гурьянов сержантăн отделенийĕ те, çаплах çунашкипе пулеметне сĕтĕрсе, автоматчиксем хушшинче, хальхинче юр ашса мар, çулпа хашкаса чупать, Гурьяновăн, командир хушнă тăрăх, çак çул хĕрринче пулеметшăн меллĕ вырăн тупмалла та хуланалла атакăпа кĕрекенсене пулăшмалла. Ырнине пĕлми чупать Гурьянов сержант, çамкине тапса тухнă тарне шăлма самант вăхăт çук унăн, малалла пынăçемĕн, куçĕ пулемет валли меллĕ вырăн шырать. Çук, ун пек «чаплă» вырăна тупаймарĕ-ха вăл. Эппин — малалла!

«Ав çав çурт хыçне çитсе ӳкесчĕ, хăвăртрах, хăвăртрах çитсе ӳкесчĕ!» Пуçра çак шухăш мĕлтлетсе илнĕ вăхăтра йĕри-таврара пульăсем, юра сирпĕтсе, чавлатма тытăнчĕç. Ирĕксĕрех вĕлт! кăна çулран пăрăнса юр ăшне пашлатма тиврĕ.

Пăхать сулахая, унтан сылтăма тинкерет Гурьянов — атакăна урра! кăшкăрса чупса каякансем йĕрки-йĕркипе хăй пекех юр ăшне тирĕннĕ, автомат тăрăлтатни хăлхаран каймасть, хирте шурă тусан пек юр çĕкленни куçран татăлмасть; пăхать малалла — хула хĕрринчи пĕчĕк çуртсен кантăкĕсенчен çĕлен чĕлхи пек вут татти-сыпписĕр вылянать те вылянать ĕнтĕ, пирĕннисене пуç çĕклеме памастъ. Мĕн тумалла? «Çапăçура боец командир приказ парасса кĕтсе выртмалла мар, хăвăн та ăс çитермелле» тенĕччĕ, вĕсене пĕрре мар батальон командирĕ. Гурьянов пăхать-пăхать те, сăнать-сăнать те курах каять: хăйсенчен сулахаярахра, çул хĕрринче темле хуралтă никĕсĕ пуррине асăрхать. Ăшне юр тултарнă, вăл ытла палăрсах та каймасть, анчах çӳллĕшĕ пуçа пытарма ытлашшипех çителĕклĕ. Пулемета çавăнта майлаштарса лартсан меллĕ пулмĕ-ши?

— Савандеев! — хăвăрт пăшăлтатса илчĕ сержант. — Сĕтĕрĕр ман хыççăн «Максимкăна».

Хăй вăл лапамрах вырăнпа, юра «сухаласа» тенĕ пек, хырăмпа шума тытăнчĕ. Малтан сылтăм аллине малалла ывăтать, унтан чавсипе юра тĕртет каялла, вара сулахай аллипе çавнах тăвать те пĕр утăм чухлĕ малалла каять. Пилĕкĕнчен вăрăм вĕрен çыхнă. Ют куçсем курмалла мар тĕле çитсен, тăрса ларса, вĕренне туртать-туртать те, пулеметне лартнă çунашка, тем пысăкăш тимĕршапа пек, ун патнелле çывăхарать, ун хыççăн умлăн-хыçлăн юлташĕсем çаплах йăраланаççĕ, ăшша пиçсе васкаççĕ.

Тăрмашсан-тăрмашсан вĕсем сержант палăртса хунă темле никĕс варрине тĕрĕс-тĕкелех çитсе ӳкеççĕ. Кунта ĕнтĕ пĕшкĕнсе тем тума та пулать — ют куçсем кураяс çук. Чи малтан пулемета çирĕплетсе лартмалла, ăна çул хĕрринчи пӳрте лайăх тĕллеттермелле, тăшманăн унти вут йăвине сӳнтермеллех, нимĕçе çăвар хуптармаллах! Лешсем çаплах переççĕ те переççĕ, пирĕннисем сайра хутра çеç, пуç çĕклемесĕр. Капла темĕнччен шăнса хытса выртсан, нимĕçсем пӳртсенчен, пӳртсем хыçĕнчен тухса, хăйсем пирĕн ывăннă батальон çине тапса сикме пултараççĕ.

— Хатĕр-и, Савандеев? — çилленнĕ пек ыйтрĕ Гурьянов, малалла пăхса тăраканскер.

— Хатĕр, сержант!

Пулемет авринчен малтан Гурьянов хăй ярса тытрĕ, тăсăлса выртрĕ, Савандеев лентăна майлаштарчĕ, пуçне пĕшкĕртсе, ăна йĕркеллĕн, типтерлĕн кĕртрĕ, тепĕр аллипе çĕлĕкне пусарах лартрĕ, акă вара «Максим» пĕтĕм талпăвĕпе чĕтренсе илчĕ: пульăсем çул хĕрринчи пӳрт чӳречисене тăрăлтаттараççĕ те тăрăлтаттараççĕ. Вăл пӳртрен пеме чарăнчĕç.

— Юнашаррине, кӳршине тĕллер мар-и? — пăшăлтатрĕ Савандеев.

— Тăхтар-ха, — хирĕç тавăрчĕ Гурьянов.

Чăн та, лерен каллех пеме тытăнчĕç. Гурьянов сăмахĕ каллех тĕрĕсе тухрĕ.

— Хальхинче унăн çăварне хуплатпăрах! — терĕ вăл çилĕллĕн. 

Вара урăм-сурăм шатăртаттарма пуçларĕ. Чарăнсан, кăшт тăхтаса выртсан та, лерен сасă памарĕç. Тинех юнашар пӳрт чӳречисене тĕл ӳкерме май килчĕ. Пеметытăнчĕ кăна (акă — савăнăç!) çав пӳртех тепĕр енчен тепĕр пулемет тулла пуçларĕ.

Кил хушшисенче нимĕçсем чупкалани курăнчĕ. Иккĕмĕш пӳртрисем те, кĕтмен çĕртен тăхлан çумăр çума тытăннине пула аптрарĕç-мĕн, анкарти тăрăх çара йывăçсем хушшипе пĕшкĕнсе тарма тытăнчĕç.

Малтан Саша Казаков пуçне пырса кĕнĕ çак шухăш. Вăл никĕс тĕпĕнчен вашт! кăна сиксе тухрĕ те малалла чупса кайрĕ, выртрĕ, вара анкарти еннелле пĕр чарăнми пеме пуçларĕ. Çакна кура, таçтан кĕтмен пулăшу килсе тухнине, икĕ пӳрт ĕнтĕ пушшине сиссе, хирте юр ăшĕнче выртаканнисем сиксе тăчĕç те, каллех урра! янраса кайрĕ. Чупаççĕ, чупаççĕ. Акă пĕрисем ĕнтĕ пӳрт умнех çитсе ӳкрĕç, вĕрлĕк урлă вĕлт! сиксе каçса картишне кĕчĕç, унтан пăшал-автомат сасси чарăнми илтĕнсе тăрать. Акă часах юр ăшĕнчен ыттисем пĕр харăссăн çĕкленчĕç, каллех хир тăрăх çĕнĕрен урра! янăраса кайрĕ.

— Хĕрринчи çуртсем пирĕн, малалла ĕçĕмĕр çу сĕрнĕ пек пымалла ĕнтĕ, — çăмăллăн сывласа ячĕ Савандеев, çамки çинчен çĕлĕкне çӳлерех сирсе. 

— Хулана, ман шухăшпа, пирĕннисем пур енчен те çавăрса илнĕ, — хăй тĕллĕн калаçкаларĕ Гурьянов. — Пире пулăшнă пулемет тепĕр айккинчен килсе тухнă.

— Çапла, малтан иккен пĕр вырăна çирĕп алăпа çатăрласа тытмалла, малалла ĕç каять те каять. Туртсан-туртсан, вĕрен татăлать те татăлать, ăна çыхма чĕтревлĕ алăпа, шиклĕ чунпа хĕн иккен. Нимĕçсем урăх урамсемпе, тăкăрлăксемпе хула варринелле тара пуçларĕç. Унта çăлăнăç, хӳтлĕх тупма шухăшларĕç пулас. Çук, шухăшламан та пулĕ, çав туйăм-шиклĕх, сехре хăпни хăй тĕллĕнех таçталла сĕтĕрет, чĕрене кăрт-карт сиктерет, урана хыпалантарать. Çакна Савандеев лайăх пĕлет, вăрçăн малтанхи кунĕсенче хăй чакса курман мар вăл. 

— Вĕсене халĕ çаврăнса пеме ĕлкĕрмелле мар хăваламалла та хăваламалла, — терĕ вăл. — Пуçĕсене чикме шăтăк ан тупайччăр.

Çапăçу ĕнтĕ хула варринче пырать. Пăшал-автомат сасси пĕр саманта чарăнмасть. Анчах никĕс хушшинче ларакансем ăна курмаççĕ, хăшĕсем çĕнтерсе пынине пĕлмеççĕ, юлташĕсем ютсене хĕснине кăна туяççĕ. Ăна сăмахсăрах туяс килет этемĕн.

Расчетăн ытти боецĕсем, нимĕçсене персе хăваласа яма тухнисем, кĕçех тĕрĕс-тĕкелех каялла çаврăнса килчĕç.

— Саша Казаков! — çамрăка хăй патне чĕнчĕ сержант. — Вĕçтер хулана, хамăрăннисенчен взвод е рота командирне шыраса туп та эпир ăçтине, мĕнлине пĕлтер, малалла ăçта пулмлллине, мĕн тумаллине ыйтса кил. Ăнлантăн-и?

— Есть! — Саша Казаков, сержант умĕнче яшт тăраканскер, хăйĕн мĕн-мĕн тумаллине хăвăрттăн каласа пачĕ, вăрт! çаврăнчĕ те чул никĕс урлă сикрĕ каçрĕ, хуланалла кĕрсе кайса, куçран çухалчĕ.

Кăшт канса илнĕ хыççăн, хутаçра мĕн юлнипе хырăма улталанçи тусан, унтан пулемета, автоматсене тирпей кӳрсен, пăхаççĕ — Саша Казаков хуларан вĕçтерсе те çитрĕ.

— Рота командирне куртăм, — пĕлтерчĕ вăл. — Пирĕн çакăнтах юлмалла, хулара çапăçу чарăнсан та, хушмасăр кунтан хускалма юрамасть.

— Юрĕ, — тăстарса каларĕ Гурьянов.

— Ну, мĕнле унта, Саша? — иккĕн тан, Хакимовпа Петренко, харăсах ыйтрĕç.

— Эх, унта! — куçне-пуçне вылятса калама пуçларĕ Казаков. — Мĕн кăна пулса иртмен! Пирĕннисем сарлака площаде тухса комендатура çуртне çавăрса илнĕ. Хамăрăннисене шыраса, эпĕ те çавăнта çитсе тухрăм. Унта никам та юлман, йĕкехӳресем пек тарса пĕтнĕ пулĕ, тенĕ малтан. Акă хайхи подвалтан, аллисене çĕклесе, офицерсем тухаççĕ! Вĕсем хыçĕнчен — йĕрсе шыçса кайнă куçлă хĕрарăмсем. Мĕн пулнине ăнланаймастпăр-ха. Такам, хула çынни, ăна-кăна хăвăрт тавçăрса илекен пулас, «кунта вĕсем раштав праçникне кĕтсе илме пухăннă пулнă» терĕ. Эпир — çурта. Пăхатпăр — аслă пӳлĕмре тӳннĕ сĕтел, урайĕнче апат-çимĕç, çĕмĕрĕлнĕ кĕленчесем...

— Эх, эпĕ мĕншĕн пулман-ши унта? — пӳлсех сăмах хушрĕ Бурундуков, сурчăкне çăтса.

— Çĕмĕрĕлнисем хушшинче пушанманнисем те пурччĕ. Кăпăр-капăр пуçтарма тытăнтăмăр. Эпĕ те иккĕшне кĕсъене чикме ĕлкĕртĕмех. Акă вĕсем. Пĕри — санăн, сержант!	

Саша Казаков, калаçма çав тери юратаканскер, сăмахĕсене çерçи сăхса ĕлкĕрес çук, теççĕ ун пек çынсем çинчен, Гурьянова коньяк кĕленчи тыттарчĕ. 

Сержант илчĕ, кĕленчене куçĕ тĕлне çĕклесе пăхрĕ, вара тăстарарах: — Эпĕ нимĕçсен юлашкине ĕçме мар, тутанса та пăхассăм çук, шăллăм, — терĕ çилĕллĕн. — Сана та хушмастăп.

Çак сăмах хыççăнах Гурьянов кĕленчене чул çине хыттăн ывăтрĕ, унăн тĕпренчĕкĕсем чăл-пар сирпĕнсе кайрĕç.

Казаков малтанах ним ăнланаймарĕ-ха, шухăша кайнă пек пулса тăчĕ, унтан хăйĕн аллинчине те граната ывăтнă пек вăркăнтара пачĕ.

— Ак çапла! — мухтарĕ çамрăка Гурьянов.

Юлташĕсем канма ларса чĕлĕм тивертсе ярсан, Игнатий Гурьянов, никĕс стени çумне йывăррăн таянса, хула еннелле пăхрĕ-пăхрĕ те, ывăннăран куçĕ хупăнса килнине туйрĕ.

   Йывăр, йывăр!

Эпир вăрçăччен пурнан пурнăçра ытла пысăках мар чăрмав-мĕн килсе тухсан та — кĕтмен çĕртен халех таçта васкамалла-и, алла тытнă ĕçне-хĕлне вăхăтра туса пĕтереймерĕн-и, вăл çитмест-и, ку тупăнмасть-и — хаш! сывласа: пурнăç йывăр! теттĕмĕр. Кун каçа ырми-канми ĕçлесе каç пулсан тин ывăнса киле таврăнаттăмăр та, çывăрма выртсан, ассăн сывланă май, чĕлхе çине каллех çав «йывăр» сăмах килетчĕ. Мĕн калас, хăш-пĕр çул, акнă тыр-пул ăнса пулманран, умран юличчен çимелли çăкăр-тăвар, аш-пăш, сĕт-çу çителĕксĕртен, пурнăçа ятласа илеттĕмĕр; çие-пуçа тăхăнмалли, тирпей кӳмелли çитменрен каллех пурнăçа кӳренеттĕмĕр. Çĕршывăн хуçисем хамăр пулнă-çке, мĕнпурĕ хамăртан килнĕ, пурпĕрех куллен-куллен пурнăçăмăра кӳреннĕ, вăрçнă. Пулнă-и вăл хутран-ситрен пурнăçăмăрта çапла? Пулнă! Курнă-и инкек-синкеке, тӳснĕ-и йĕпе-сапана Гурьянов, Игнатий Алексеевич? Курнă, тӳснĕ. Ятланă-и хăй ашĕнче те пулин хăех килĕштернĕ, хăех тăвакан пурнăçа? Вăл та пулкаланă. Чăтнă-и кил-йыш, ял, колхоз хăш-пĕр çынсем çине тиеннĕ йывăрлăха? Тем чухлех. Ĕç ăнмасан тата? Çилленнĕ, тарăхнă. Кахал услапсене, чее пăлахайсене, йăпăлти элекçĕсене, ултавçăсене хĕрсе кайса ятлани те пулнă — хăçан тасалса пĕтĕ-ши çавăн пек ирсĕрсенчен тĕнче! — çук, çăмăл пулман Гурьянов Йăкăначĕн вăрçăчченхи пурнăçĕ, çăмăл пулман. Анчах иртнĕ йывăрлăхсене пурне те хальхипе, вăрçăрипе танлаштарсан, иртни халĕ юмахри çăтмах пек туйăннă. Ĕçре ывăнсан килӳ-çуртна таврăнатăн, кăçаттуна шăлса-шаккаса ăшă пӳрте кĕретĕн, сарă сĕтел хушшине ларса тăраниччен апат çиетĕн, унтан çемçе вырăн çине выртса тутлăн çывăратăн. Халĕ, вăрçăра, иртнĕ ырă пурнăç тĕлĕкре курăнинччĕ! Мĕншĕн сахалтарах ĕçленĕ-ши эпир, мĕншĕн хăш чухне сăлтавсăр-мĕнсĕрех ятлаçнă-вăрçнă-ши, мĕншĕн тăнăç пурнăçра яланах савăнса кăна пурăнман-ши? Халĕ каялла тавăрасчĕ çав пурнăçа! Кунсем йăлтах урăхла иртнĕ пулĕччĕç. Йывăрлăх та çăмăл туйăнĕччĕ.

Акă, кур ĕнтĕ, çава-çурлана пăрахса хĕç-пăшал тытма тиврĕ. Кĕтнĕччĕ те, кĕтменччĕ те кун-çул çапла улшăнасса. Мĕн тăвăсăн хамăр çине усал тăшман хаяррăн тапăнчĕ пулсан, ăна хирĕç хăюллăн тăмаллах, унсăрăн вăл сана мăйран пăвăть е пĕрре куç хупса иличчен персе пăрахать, тертне çĕкленĕ кил-çуртна вут чĕртсе çунтарса ярать, юратса çуратнă ачу-пăчуна вута пăрахать, савнă арăмна хăй патне илсе кайса хăрхăм чура тăвать. Хăш ĕмĕрте, çĕр çинче ăçта пĕр-пĕр усал тăшман хăй хĕрхенӳсĕр çĕнтернĕ халăха ырă кӳни пулнă? Ку вара, çав ирсĕртен ирсĕр Гитлер, Германишĕн чура пулма юрăхлисене кăна вăхăтлăха хăварса, ыттисене пĕтерме хура ĕмĕт тытнă. Совет халăхне хирĕç ĕмĕрте пулман асар-писер хăрушă вăрçăпа килчĕ. 

Темле шухăш та пырса кĕрет ку вăхатра пуçа. Çапăçнă кунсенче ырни-ывăннине туймасăр тар тăкатăн, юн юхтаратăн, тавралăх шăпланнă сехетсенче шухăшласа ывăнатăн. Çакна Гурьянов сержант та тахçанах ăнланса çитнĕ. Те çумран сивĕ хăвалас тесе, те хăнăхнăран вăл тек шухăшлать те шухăшлать. Умра, вĕсенчен инçех те мар, нумай пулмасть нимĕçсем йăва çавăрнă пӳртсем йĕрки-йĕркипе лараççĕ. Вĕсем тĕрĕс-тĕкелех юлнă. Вĕсенчен пĕринче, чи çывăххинче, кăштах ăшăнма та пулĕччĕ, хулара çапăçу пĕтсех, шăплансах пырать. Хăш-пĕр çĕрте кăна хутран-ситрен автомат шатăртатса илни илтĕнсе каять, анчах кунтан хăпма хушман, юрамасть, шăлна çыртса чăтас пулать, ӳте-пĕве шăнăрлас пулать. 

— Сержант! — терĕ сасартăк Савандеев, темшĕн пит сехĕрленсе. Гурьянов, тĕлĕрсе каяс тапхăрне сирсе, ун енне çаврăнса пăхрĕ те, янташĕ ăçталла тинкернине курса, вăл мĕн пĕлтерессине çийĕнчех ăнланчĕ.

— Пулемета тепĕр еннелле хăвăрт çавăрса лартма тивет, — терĕ вăл, хăнăхнă йывăр ĕçе тытăннă чухнехи пек тăстарса.

Хĕвеланăç енчен килен çулпала хура машинсем çывăхарни курăнчĕ. Акă вĕсем лапама анса çитрĕç сăрталла йывăррăн хăпарма тытăнчĕç. Пĕрре, иккĕ, виççĕ... Малалла шутлама та кирлĕ мар. Нимĕçсем нимĕçсене пулăшма васкани каламасăрах паллă. Кунтисем тепĕр çывăхри гарнизона тепле майпа пĕлтерме пултарнах иккен. Çакна Гурьянов çийĕнчех ăнланса илчĕ. Хуларисене хыпар, тума ĕлкĕрес çук ĕнтĕ, лешсем çывăхараççĕ, çывăхараççĕ, мотор сасси уççăнах илтĕне пуçларĕ. Тăшман хăвна асăрхиччен пулеметна пăрах та тар пĕр-пĕр хӳтлĕхе. Вара ютсем хулана ирĕккĕн кĕрсе кайĕччĕç, унтан хамăрăннисене хăваласа кăларса ярĕччĕç е нумайăшне вĕлерĕччĕç, тыткăна илĕччĕç. Çак хулашăн вара тата тепĕр хут мĕн-мĕн чухлĕ юн тăкмалла, мĕн чухлĕ пуç хумалла пулса тухĕччĕ.

Çук, пĕшкĕнсе тарасси çинчен Гурьянов отделенийĕнче, паллах, пĕри те шухăшламасть. Вĕсем тăшманпа çапăçса курман çынсем мар, «тайма пуçа хĕç витмест» теекенсем мар, вилĕмпе пĕрре мар куçа-куçăн тăнă. Малтан нимĕç хĕсетчĕ вĕсене, халĕ ĕнтĕ хайсем тăшмана хăвалаççĕ е, ăна çавăрса илсе, тĕп тăваççĕ те малалла васкаççĕ. Нимĕçсем те ик ураллă, икĕ алăллă, пĕр пӳçлăскерсемех, вĕсем халĕ нихçанхинчен ытла хăраççĕ. Халĕ пĕр утăм та чакма юрамасть!

Вĕсем хăйсенчен çĕршер хут ытла тăшманпа çапăçма хатĕрленсе çитрĕç. Тасатса тирпейленĕ пулеметне аван çирĕплетсе лартнă, патрон çителĕклĕ, халлĕхе автоматсем йĕркеллĕ, çумра гранатăсем те çук мар. Вăхăтлăха тытăнса тăмаллах. Хуларисем кунта мĕн пулса пынине хăвăртрах пĕлме тивĕç. Чим, вĕсем тăлăх-турат пек пĕчченçи мар-çке. Юнашарта, çул урлă, паллах, пирĕннисем татах та пулма кирлĕ. Пулеметчиксемсĕр пуçне, стрелоксем те пур-тăр. Хула хĕррине сыхлавсăр мĕнле командир хăвартăр? Çыхăну пулма кирлех! Çак шухăшсем Гурьянова йăлтах лăплантарчĕç.

Малта килекен машина çывăхрах ĕнтĕ. Ун çинче хутланса лăрсă пыракан нимĕçсем те уççăнах палăраççĕ. Вĕсем вăрçа мар, таçта урăх çĕре ăшăнма васкаççĕ пек туйăнать. Унта-кунта пĕр сас-чĕвĕ те илтĕнменрен пулас, хăрани-шикленни сисĕнмест.

Çывăх, çывăх.

Гурьянов сержант чи малтан машинăна кабинăран тĕллерĕ.	

Тра-та-та-та, тра-та-та.та!.. пĕр черет пуля вĕçтерсе ячĕ пулемет. Машина, аманнă е тĕлĕннĕ тискер кайăк пек, тăпах чарăнчĕ. Ун çинче хупланса ларса пыракансем ик еннелле те хыçалалла чул пек вăркăнчĕç, анчах пĕри те пуçне çĕклемест-ха, автомат черечĕ вĕсене лапчăтса хучĕ, хашĕсене ĕмĕрлĕхех пулас, теприсем шăшисем пек вăштик! кăна машина хыçне пытанчĕç. Хыçалти машина та чарăнчĕ, вăл малтинчен иртсе кайма пултараймасть — юр ытлашши тарăн, анчах ун çинчен салтаксем чиперех анчĕç. Сиксе анчĕç те ик енĕпе сапаланса кунталла, юр ашса утма тытăнчĕç. Йĕрме варринче пĕри пистолетне çĕкленĕ, сулахая пăхса илет — юнать, сылтăма пăхать — тем кăшкăрать. Командирĕ пулмалла. Гурьянов, ютсем çывăхарсан, чи малтан çавна тирĕнтересшĕнччĕ — ĕлкĕреймерĕ: хăйсенчен сулахайран тепĕр пулемет сасă пачĕ те нимĕç командирĕ аллисемпе саркакаланса юр çине пуçпа вăркăнчĕ. Ыттисем выртрĕç.

Гурьянов сержант савăннăран кĕçех урра! кăшкăрса ямарĕ. Эпир пĕччен мар! Эпир тытăнса тăратпăрах! Умра хир çатма пек тикĕс, кăтартчăр кăна ютсем тăм илнĕ сăмсисене — пуçсăр юлĕç! Виççĕмĕш машина çинчисем те хир тăрăх сапаланса автомачĕсене ĕçлеттерме пикенчĕç, ăçталла пемеллине тĕплĕн пĕлмеççĕ хăйсем, çапах шатăртаттараççĕ те шатăртаттараççĕ. Çакă пушă хирте полкпа полк — тăшмансем — калама çук вăйлă çапăçу пуçласа янă тейĕнех. Вĕсене куçран вĕçертми вăрттăн пăхса тăракан Гурьянов сержант та, çул леш енчи унăн палламан тусĕ те тем пуласса кĕтсе шарламаççĕ-ха. Ютсем иккĕмĕш рете тапаçланса çитсен, юлнă пеккисем тăрса кусемпе хутшăнсан, сержант пулемет гашеткине икĕ пуç пӳрнипе хыттăн-хыттăн пусрĕ те, çав самантрах сулахай енчи те сасă пачĕ. Нимĕçсем ӳксе юра «сухалама» тытăнчĕç.

Гурьянова палламан юлташăн сасси хитре юрă пекех туйăнчĕ. Юрăра — ăна тăвăнпа пĕрле тăван шăрантарать пулсан — пурнăç пурах, сывлама çăмăл, чĕрӳнте савăнăç. Чим, пеме чарăнар, патронсене перекетлеме тивет, пулăшу хăçан килесси паллă мар.

Çак çула çитсе мухтанса курман сăпайлă çын паян тан мар çапăçура парăнманшăн хăйне хăй мухтарĕ. «Хам отделенипе тата çул леш енчи палламан юлташăмпа — чĕрĕ-сывă юлтăрах вăл! — йышлă тăшмана хирĕç хăрушă çапăçăва кĕтĕм, ăна малалла иртесрен тытса чартăм. Кашни-пĕр пирĕн пек çапăçсан-и?.. Тăшман пирĕн çĕр çинче вăрах тытăнса тăраймĕ, халĕ те ун айĕнче вĕри вут çунать, пуçĕ çинче çулăм ялкăшать».

— Сержант! — ĕмĕтĕнчен вăратрĕ ăна Савандеев. — Тăваттăмĕш машина çинчен аннисем кунталла васкаççĕ.

Гурьянов сержант, хăй пăшăрханнине юлташĕсем умĕнче палăртас мар тесе, çул еннелле лăпкăн тинкерсе пăхрĕ. Унтан ыттисене куçпа тĕрĕслерĕ: Савандеев çумрах, Ивасьев та хӳме çине хунă автоматне хатĕр тытса выртать, Хакимовпа Петренко та юнашарах, Бурундуковпа Саша Казаков хула çинчен куç илмеççĕ.

Нимĕçсем, чăн та иккен, пĕр машина патĕнчен теприн патне пĕшкĕне-пĕшкĕне чупаççĕ. Хăш-пĕрисем малти машина хыçнех çитсе выртрĕç ĕнтĕ. Пынисенчен пĕри машина çине улăхасшăнччĕ пулмалла, анчах витĕр куçлă Казаков ăна çавăнтах каялла йăвантарчĕ. «Пуçне пултăр!» — терĕ çилĕллĕн.

Малтисем кĕпĕрленсе аппаланнă вăхăтра хăшĕсем иккĕмĕш машина çине улăхма ĕлкĕрчĕç. Унччен те пулмарĕ — мина вĕçсе килсе умрах хаплатса çурăлчĕ, унтан тепре, татах... Вара автомат тăрăлтатма тытăнчĕ, ку ĕнтĕ нимĕçсĕм Гурьянов пулеметне шыраса тупнине пĕлтерчĕ. Отделенин вара çак пĕчĕк кăна пĕр ушкăнăн, пуçа сыхлас тесе — сыхлама вăхăчĕ хушать-çке! — ирĕксĕрех юр ăшне пăчăрăнса выртма тиврĕ. Сехре хăпартса юр çийĕн шăвакан ютсем çак самантпа усă курса, малти машина çине кăпăр-капар хапарса кайма ĕлкĕрнĕ те, унтан пĕр чарăнми пеме тытăнчĕç. Пульăсем чăввăшлатаççĕ, автоматсем вилĕм кӳресле шатăртатаççĕ, уяр уйрах çил-тăман кăлараççĕ.

Акă Юрий Петренко, тăван килне васканăран ыррăн ĕмĕтленсе те тарăхса çитнĕскер, чунĕпе тек чăтайман енне пулас, автоматне тулли дискпа авăрларĕ те никĕс чулĕ çине выртсах пеме тытăнчĕ. Те тивертеймерĕ вăл хăшне те пулин пуçран е кăкăртан, анчах нумай вăхăт иртмерĕ, пуçне хăй лĕнчĕрех ячĕ, юр çине тĕшĕрĕлсе ӳкрĕ. Ун патне Хакимов васкаса упаленсе пычĕ: çумне выртрĕ, унтан-кунтан хăвăрт хыпашларĕ, «пуçран» терĕ. Ку вăл отделенин пĕрремĕш çухатăвĕ пулчĕ. Тăван çĕр-шывне тăшманран тасатма ĕмĕтленекен маттур салтак çапла ĕмĕрлĕхе куçне хупрĕ. Анчах çакă хăрушă самантра хурланма-хуйхăрма, ура çине тăрса, çĕлĕк хывса, юлташ умĕнче пуç тайма май пулмарĕ. Гурьянов пурпĕрех çĕлĕкне хыврĕ, ыттисем те çавнах турĕç. Тăшмана хирĕç юнашар тăрса çапăçнă юлташ!

Çапăçу каллех хĕрнĕçем хĕрсе кайрĕ. Гурьянов сержант пулемечĕ самантлăха кăна тăпах чарăнать те, сывлăш çавăрса илсе, каллех пеме тытăнать. Çавăнпа пĕрлех вăл нимĕçсем аманнисене машинăран юр çине вăркăнтарнине, вилнисене хӳтĕлĕхшĕн хăйсем умне купаланине асăрхать.

— Вилеççĕ те, пурпĕрех сысналла сĕкĕнеççĕ, — терĕ сержант, йĕрĕнсе. — Çапăçура пуç хунисене те канăç памаççĕ.

— Вĕсен сăвап-мĕн тени асра çук пулĕ, — хирĕç тавăрчĕ Савандеев. — Ирсĕрсем.

Унччен те пулмасть, иккĕмĕш машина çинчен каллех мина вĕçсе килсе умрах хаплатса çурăлчĕ, унтан тепре, тепре... Пĕчĕк кăна миномет кăларса янă снаряд, пăлтăртата-пăлтăртата вĕçет те ăçта та пулин хăйсен «ĕçне» тăватех, камăн ӳтне те пулин тимĕр татăкĕ кĕртсе хăваратех. Акă Хакимов чипер персе ларнă çĕртенех пĕкĕрĕлсе анчĕ, унтан лап! ӳкрĕ, урăх хускалмарĕ. Ун патнелле çывăх юлташĕ, Бурундуков, хăрушлăха манса, тăрса чупрĕ те янташĕ патне çитеймерĕ — ӳкрĕ.

Тăшман минометпа перет те перет. Юлташĕсем хыççăнах, Ивасьев та, никĕс кĕтессинче чарăнми персе тăракан паттăр салтак, пуçне пĕкрĕ. Гурьянов сержант малтанхи хут хăрамаллипех хăраса ӳкрĕ: епле-ха вăл, йывăрлăхран тухма яланах май тупнă этем, паян хăйĕн салтакĕсене сыхлама пултараймарĕ?..

Çакăн пек хăрушă самантра та кун пек шухăш та пуçĕ витĕр çил пек хăвăрт вĕçсе иртет.

Кĕçех унăн çул леш енчи палламан тусĕ те шăпланчĕ. Вара, хăйсене хирнĕ вăйсем чакнине сиссе, юр çинче сапаланса выртакан тăшман салтакĕсем ура çине тăчĕç, автомачĕсене кăкăр умне тытса, пере-пере кунталла çывхарма пуçларĕç. Йышлă тăшмана пĕр пулеметпа та пĕр автоматпа тытса чараймăн. Сисет Гурьянов — ун умĕнчисем малтанхисем кăна-ха, тĕп вăйĕ хыçалта. Мĕншĕн хамăрăннисем халĕ те çитеймерĕç-ши?

— Саша! — чĕнчĕ вăл Казакова. — Халех епле те пулин хулана вĕçтер. Малтан ют куç курмалла мар шăвăна-шăвăна кай, унтан тăрса пăркалана-пăркалана чуп. Ӳке-ӳке. Хăтăл чееленсе. Çитсен кунти ĕçсем çинчен каласа пар. Хăвăртрах пулăшу илсе кил. Ăнлантăн-и?.. Мĕн хушнине тепĕр хут каласа пама кирлĕ мар.

Гурьянов хăй çав вăхăтра çапла шухăшларĕ: чĕрĕ-сывă юлас шанчăк сӳннĕçем сӳнет, пĕри те пулин юлинччĕ. Тавăртăрччĕ тăшмана пирĕн пурнăçшăн. Саша — питĕ çамрăк ача, унăн пурăнмалла та пурăнмалла. Пăхрĕ те вара Казакова куçран, çамрăкăн куçран куççуль тумламĕсем йăлтăртатса анчĕç, тута хĕррисем чарăнайми чĕтрерĕç.

— Каймасан?.. — терĕ боец аран-аран, теме сиссе.

— Каятăн! — хыттăн каларĕ Гурьянов, унтан тăшман еннелле тепĕр черет кăларса ячĕ.

Саша Казаков икĕ гранатине, пилĕк çумĕнчен салтса, систермесĕр сержант çумне хучĕ те никĕсĕн тепĕр стени еннелле шуса кайрĕ, стена леш енче пытансан çеç пӳльăсем пуç тăрринчен шăхăрса иртрĕç, вара, командир вĕрентсе каланă пек, пăркалана-пăркалана, ӳке-ӳке, тăра-тăра, каллех чупа-чупа, пĕр пĕчĕк пӳрт хыçне пулса куçран çухалчĕ. Гурьяновпа Савандеев, ун хыçĕнчен пăхса выртакансем, пĕр харăс çăмăллăн сывласа илчĕç.

Патрон сахалланнăçем сахалланать, тăшман çывхарнăçем çывхарать. Савандеев вилнĕ юлташĕсен сумкисене тĕрĕслеме аяккарах шăвăнса кайрĕ, пĕрин патне çитрĕ, теприн патне пычĕ, шăп та шай çак самантра мина ӳксе хаплатрĕ те... Гурьянов çав еннелле çаврăнса пăхрĕ. Иван Петрович Савандеев! Хамăр ентеш, вăрçăн малтанхи кунĕнчен пуçласа темиçе терт-асап витĕр тухса, кунта çитнĕ паттăр çын, ĕненес килмест! — Гурьянов сасартăк ура çине сиксе тăчĕ, юлташĕ енне çаврăнса, алă сулнă пек пулчĕ, вара ӳпне ӳкрĕ сержант. Куçĕсем хăйсем сисмесĕрех куççульпе тулчĕç.

Гурьянов вăй-хал пĕтсе килнине туйрĕ. Анчах чун сисĕмĕ нимрен сыхăрах, нимрен вăйлăрах. Вăл вĕлт! кăна сулахая çаврăнса пăхрĕ. Унта никĕс стени урлă хура мĕлкесем каçаççĕ. Сержант вĕсем еннелле граната хыççăн граната вăркăнтарчĕ. Вăй пур иккен-ха. Юлашки, гранатипе вăл хăйне ура çинчен ӳкересшĕнччĕ, çав вăхăтра кăкăрне тем чиксе кайнине туйрĕ, алăри граната хăй сулăмĕпех таçталла ывтăнчĕ. Куç умĕнче питĕ хăвăрттăн, çиçĕм пек хăвăрттăн-хăвăрттăн палланă сăнарсем — ашшĕ-амăшĕн, арăмĕн, тăванĕсен сăнарĕсем симĕсĕн-кăвакăн курăнса ирте-ирте кайрĕç. 

Вăл хĕрлĕ-шурă юр çине тĕшĕрĕлсе ӳкрĕ. 

Гурьянов хуларан çул çинелле ывтăнакан снарядсем уланине те илтеймерĕ, хамăрăннисем роти-ротипе урра! кăшкăрса килнине те кураймарĕ, вĕсем нимĕçсене пĕтĕмпех пĕтерсе тăкнине те пĕлеймерĕ, çĕнтерӳ ячĕпе юлташĕсемпе пĕрле савăнаймарĕ.

Хула варринче сарлака площадь пур. Хула çине янкăр тӳперен хĕллехи сулхăн сăнлă хĕвел пăхать. Çил нихăш енчен вĕрмест. Çанталăкра пурпĕрех шартлама сивĕ хуçа пулса тăрать. Анчах боецсемпе командирсем, ушкăнăн-ушкăнăн пынă хула çыннисем пĕр хускалмасăр тăп тăраççĕ. Вăхăтлăх лартнă палăк çинче хĕррине хурапа тыттарнă хĕрлĕ ялав хуллен хумхана-хумхана илет. Шăп. Кăшт вăхăт иртсен пĕр хурлăхлă та уçă сасă илтĕнсе каять. Калаçаканни кашни сăмаха татса калать. Вăл комиссар сасси.

— Юлташсем! Эпир паян çак хулара паттăррăн çапăçса пуç хунă хаклă тăвансене ĕмĕр-ĕмĕрлĕхе хăваратпăр. Вĕсем Тăван çĕршыв ирĕклĕхĕшĕн, совет халăхĕн çутă кунçулĕшĕн, унăн телейлĕ пуласлăхĕшĕн киревсĕр те çăткăн тăшмана хирĕç пурнăçĕсене хĕрхенмесĕр çапăçрĕç. Вĕсем Хĕрлĕ Çар урнă фашистсене тăван çĕр çинчен пĕри юлмиччен хăваласа янине хăйсен куçĕсемпе кураяс çук. Аслă Çĕнтерӳ кунĕнче сывă юлнă тăванĕ-юлташĕсемпе пĕрле чунтан савăнаяс çу